
ᐱᒋᐊᓐᖓᕐᓂᖓᓂ ᓇᓗᓇᐃᖅᑐᐃᔾᔪᑎᑦ ᐊᒻᒪᓗ ᓯᕗᓂᕆᓯᒪᔭᖏᓐᓂᑦ ᐅᖃᐅᓯᖃᖅᑐᑦ 

ᓄᓇᕘᑉ ᑭᒡᒐᖅᑐᐃᔨᖓᓄᑦ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐱᖁᔭᕐᔪᐊᖅ ᑲᔪᓯᑎᑕᐅᔪᒻᒪᑦ ᓯᑎᐱᕆ 17, 2013-ᒥ, 

ᐱᖓᔪᒋᔭᖓᓄᑦ ᒪᓕᒐᓕᐅᖅᕕᖓᓄᑦ ᓄᓇᕗᒻᒥ. ᐊᓪᓚᕝᕕᖓ ᑭᒡᒐᖅᑐᐃᔨᐅᔫᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ 

ᒪᑐᐃᖅᑕᐅᔪᔪᖅ ᓯᑎᐱᕆ 30, 2015-ᒥ. 

 

ᓄᓇᕘᑉ ᐊᐃᑉᐸᕆᓕᖅᑕᖓ ᑭᒡᒐᖅᑐᐃᔨᐅᔪᖅ ᓱᕈᓯᕐᓄᑦ ᒪᒃᑯᑦᑐᓄᓪᓗ, ᒥᔅ ᔭᐃᓐ ᕙᐃᑦᔅ, 

ᑎᒃᑯᐊᖅᑕᐅᒃᑲᓐᓂᔪᒻᒪᑦ ᒪᐃ 23, 2024-ᒥ, ᐃᓕᔭᐅᒃᑲᓂᖅᑐᓂ ᐊᕐᕌᒍᓄᑦ ᑕᓪᓕᒪᒃᑲᓂᕐᓄᑦ ᐊᑕᓂᐊᕐᓗᓂ. 

 

ᐃᓗᓕᖏᑦ ᓈᓴᐅᑎᓖᑦ 35−ᒥᑦ ᑕᕝᕙᓂ ᑭᒡᒐᖅᑐᐃᔨᐅᔫᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐱᖁᔭᕐᔪᐊᖓᓂ 

ᐱᔭᕆᐊᖃᖅᑎᑎᒻᒪᑦ ᑭᒡᒐᖅᑐᐃᔨᐅᔪᒥᑦ ᑐᓂᓯᒋᐊᖃᕐᓂᕐᒥᑦ ᐊᕐᕌᒍᑕᒫᖅᓯᐅᑎᓂᑦ ᐅᓂᒃᑲᓕᐊᒥᓂᖏᓐᓂᑦ 

ᐅᖃᖅᑎᖓᓄᑦ ᒪᓕᒐᓕᐅᖅᕕᐅᑉ ᐅᖃᐅᓯᖃᖅᑐᓂᑦ ᖃᓄᖅ ᐱᓕᕆᓯᒪᒻᒪᖔᖅ ᐊᓪᓚᕝᕕᖓ 

ᐱᓕᕆᐊᒃᓴᖁᑎᖏᓐᓂᑦ ᐊᕐᕌᒍᒥ ᐊᓂᒍᕋᑖᖅᑐᒥ. ᑭᒡᒐᖅᑐᐃᔨᐅᔪᖅ ᐱᓕᕆᐊᒃᓴᖃᖅᑐᖅ ᐱᔾᔪᑎᓕᓐᓂᑦ 

ᐱᔪᓐᓇᐅᑎᖏᓐᓂᑦ ᐱᒍᒪᔭᖏᓐᓂᓪᓗ ᓱᕈᓰᑦ ᒪᒃᑯᑦᑐᐃᓪᓗ, ᐱᖃᓯᐅᔾᔨᓗᑎᒃ ᐊᔭᐅᕆᔾᔪᔾᔨᓂᕐᒥᑦ ᐊᒻᒪᓗ 

ᐅᖃᐅᔾᔨᒋᐊᖃᑦᑕᓂᕐᒥᑦ ᐱᔾᔪᑎᖃᖅᑐᓂᑦ ᒐᕙᒪᒃᑯᑦ ᐱᔨᑦᑎᕋᐅᑎᖏᓐᓂᑦ ᓱᕈᓯᕐᓄᑦ ᒪᒃᑯᑦᑐᓄᓪᓗ, 

ᐊᒻᒪᓗᑦᑕᐅᖅ ᐊᓪᓚᕝᕕᖓᑕ ᐊᐅᓚᑕᐅᓂᖓᓂᑦ. 

  

ᐊᕐᕌᒍᑕᒫᖅᓯᐅᑎᖏᑦ ᐅᓂᒃᑲᓕᐊᒥᓂᖏᑦ ᐊᓪᓚᕕᖓᑕ ᑭᒡᒐᖅᑐᐃᔨᐅᔫᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ 2023-

2024−ᒧᑦ ᓄᓇᕗᑦ ᒪᓕᒐᓕᐅᖅᕕᖓᓄᑦ ᓴᖅᑭᖅᑕᐅᔪᒻᒪᑕ ᐊᒃᑑᕝᕙ 24, 2024-ᒥ. ᑖᒃᑯᐊ ᐅᓂᒃᑳᓕᐊᒥᓃᑦ 

ᐱᒋᐊᖅᓯᒪᔪᔪᑦ ᑭᒡᒐᖅᑐᐃᔨᐅᔫᑉ ᐅᖃᐅᓯᖏᑦ ᑕᑯᒃᓴᐅᖄᖅᑐᑎᒃ ᓇᓗᓇᐃᖅᑐᐃᓪᓗᓂ ᑐᓴᖅᑕᐅᒋᐊᖃᓛᖑᔪᓂᑦ 

ᐅᓂᒃᑳᖏᓐᓃᑦᑐᓂᑦ ᐊᒻᒪᓗ ᓴᓐᖏᔪᐊᓗᓐᓂᑦ ᐅᖃᐅᓯᕐᓂᑦ ᐊᑐᖅᑐᓂ ᐅᓂᒃᑳᖃᖅᑐᓂ ᓱᕈᓰᑦ 

ᖁᓄᔪᕐᓂᐊᖅᑕᐅᖃᑦᑕᕐᓂᖏᓐᓂᑦ ᓄᓇᕗᒻᒥ. 

ᑖᒃᑯᐊ ᐅᓂᒃᑲᓕᐊᒥᓃᑦ ᐅᑯᓂᖓ ᐃᓚᖃᓚᐅᕐᒥᔪᑦ: 

• ᓄᑖᕈᕆᐊᖅᓯᒪᔪᖅ “ᖃᓄᐃᓕᖓᓕᕐᒪᖔᑕ ᒪᒃᑯᑦᑐᑦ ᓄᓇᕗᒻᒥᐅᑕᐃᑦ” ᖃᐅᔨᒪᔾᔪᑎᐅᔪᓂᑦ 

ᑎᑎᕋᖅᓯᒪᔪᓂᑦ ᖃᐅᔨᓴᖅᑕᐅᔾᔪᑎᒥᓂᖏᓐᓂᓪᓗ, ᖃᓄᕐᓗ ᐅᖃᐅᓯᐅᖃᑦᑕᕐᓂᖏᑦ ᐊᒻᒪᓗ 16-ᓂᑦ 

ᐊᑐᓕᖁᔭᓕᐊᖏᓐᓂᑦ ᒐᕙᒪᒃᑯᑦ ᐱᓕᕆᕕᖏᓐᓄᑦ ᓴᖅᑭᖅᓯᒪᔪᓂᑦ ᑭᒡᒐᖅᑐᐃᔨᐅᔫᑉ 

ᑐᑭᓯᓯᒪᓂᕆᔭᖏᓐᓂᑦ ᖃᐅᔨᒪᔾᔪᑎᐅᔪᓂᑦ;  

• ᐅᖃᐅᓯᖃᖅᓯᒪᓪᓗᓂ ᑐᒃᓯᕌᖏᓐᓂᑦ ᐋᖅᑭᒋᐊᖅᑕᐅᖁᓪᓗᒍ ᑭᒡᒐᖅᑐᐃᔨᐅᔫᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ 

ᐱᖁᔭᕐᔪᐊᖓ;  

• ᖁᓛᓂᑦ ᑕᑯᓐᓈᕐᓂᖅ ᐃᓛᒃᑯᑦ ᐊᔭᐅᕆᔾᔪᔾᔭᒥᓂᕐᓂᑦ ᐊᒻᒪᓗ ᐊᐅᓚᑦᑎᔾᔪᑎᓂᑦ ᐃᓱᒫᓗᓇᖅᑐᓂᑦ 

ᐅᖃᐅᓯᐅᓯᒪᔪᓂᑦ ᐊᓪᓚᕝᕕᖓᓄᑦ, ᐱᖃᓯᐅᔾᔨᓪᓗᑎᒃ ᐊᑐᓕᖁᔭᓕᐊᖏᓐᓂᑦ ᐱᓕᕆᕕᖓᓄᑦ 

ᐃᓄᓕᕆᔨᒃᑯᑦ ᐱᔾᔪᑎᖃᖅᑐᑦ ᐃᓕᔭᐅᓂᕆᕙᑦᑕᖏᓐᓂᑦ ᐊᒻᒪᓗ ᑖᕗᖓᓕᒫᖅ ᐃᓂᑕᕆᓛᖅᑕᖏᓐᓂᑦ 

ᐸᕐᓇᓐᓂᕐᒥᑦ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐸᖅᑭᔭᐅᔪᓄᑦ;  

• ᐅᓂᒃᑳᖃᖅᑐᓂ ᐊᓪᓚᕝᕕᖓᑕ ᑕᓪᓕᒪᓂᑦ ᐊᕐᕌᒍᓂᑦ ᐊᓂᒍᖅᓯᒪᔪᓂᑦ ᕿᒥᕐᕈᓂᒥᓂᖏᓐᓂᑦ 

ᐱᕙᓪᓕᐊᓂᐅᓯᒪᔪᓂᑦ ᐊᑐᓕᖅᑎᑦᑎᒐᓱᓐᓂᕐᒥ ᑭᒡᒐᖅᑐᐃᔨᐅᔫᑉ ᐃᓱᒪᕗᑦ ᐊᑑᑎᖃᖅᑐᑦ: ᒪᒃᑯᑦᑐᓄᑦ 

ᐅᖃᐅᓯᐅᓯᒪᔪᓂᑦ ᕿᒥᕐᕈᓂᐅᔪᑦ ᐃᓱᒪᓕᕆᓂᕐᒥ ᐱᔨᑦᑎᕋᐅᑎᐅᔪᓂᑦ ᑐᕌᖓᔪᓄᑦ ᒪᒃᑯᑦᑐᓄᑦ 

ᓄᓇᕗᒻᒥ ᐅᓂᒃᑲᓕᐊᒥᓂᖏᓐᓂᑦ; 

• ᐊᔭᐅᕆᔾᔪᔾᔨᔨᐅᑉ ᖁᕕᐊᒋᓯᒪᔭᖏᑦ ᐅᖃᐅᓯᖃᖅᑐᑦ ᐱᓕᕆᕕᖓᓂᑦ ᒪᓕᒐᓕᕆᔨᒃᑯᑦ;  

• ᐅᓂᒃᑳᖃᖅᑐᑦ ᐊᓪᓚᕝᕕᖓᑕ ᐱᕙᓪᓕᐊᑎᕋᑖᖅᓯᒪᔭᖏᓐᓂᑦ ᓱᕈᓯᕐᓄᑦ ᐱᓐᓇᐅᑎᓄᑦ ᐃᑲᔫᑏᑦ; 

ᐊᒻᒪᓗ 

• ᖁᓛᓂᑦ ᑕᑯᓐᓈᕐᓂᐅᔪᓂᑦ ᐊᐅᓚᔾᔭᑦᑎᑕᐅᓯᒪᔪᒥᑦ ᐊᓪᓚᕝᕕᖓᑕ ᐃᓅᔪᓐᓃᕈᑎᐅᔪᓐᓇᖅᑐᓂᑦ 

ᐋᓐᓂᖃᑦᑕᖅᑐᓂᑦ ᐊᒻᒪᓗ ᐃᓅᔪᓐᓃᖃᑦᑕᖅᑐᓂᑦ ᐱᓕᕆᐊᖃᕈᑎᐅᔪᑦ ᐊᑐᓕᖅᑎᑕᐅᔪᔪᖅ ᐄᐳᕈ 1, 

2023-ᒥ. 

ᑕᓚᕕᓴᒃᑯᑦ ᓈᓚᓐᓂᖃᖅᑎᑦᑎᓂᐅᔪᑦ ᐱᔾᔪᑎᖃᖅᑐᑦ ᐊᕐᕌᒍᑕᒫᖅᓯᐅᑎᖏᓐᓂᑦ ᐅᓂᒃᑲᓕᐊᒥᓂᖏᓐᓂᑦ 

ᐃᒻᒥᒃᑰᖓᓪᓗᑎᒃ ᐱᓕᕆᔨᐅᔪᓄᑦ ᒪᓕᒐᓕᐅᖅᕕᒻᒧᑦ ᐱᕕᖃᖅᑎᑦᑎᓲᖑᒻᒪᑕ ᐃᓱᒫᓘᑎᓂᑦ ᓴᖅᑭᖅᑕᐅᔪᓂᑦ 

ᐅᓂᒃᑲᓕᐊᒥᓂᕐᓂ ᐅᖃᐅᓯᐅᔪᓐᓇᕐᓗᑎᒃ ᑭᒃᑯᓕᒫᑦ ᓈᓚᑦᑎᓪᓗᒋᑦ. 

ᑲᑎᒪᔨᕋᓛᑦ ᓇᐅᑦᓯᖅᑐᖅᑎᐅᔪᑦ ᒐᕙᒪᒃᑯᑦ ᐊᐅᓚᓂᖏᓐᓂᑦ ᑮᓇᐅᔭᖅᑐᕈᑎᖏᓐᓂᓪᓗ ᑕᓚᕖᓴᒃᑰᖅᑐᑎᒃ 

ᓈᓚᓐᓂᖃᖅᑎᑦᑎᓚᐅᕐᒪᑕ ᐱᔾᔪᑎᖃᖅᑐᓂᑦ 2023-2024-ᒥ ᐊᕐᕌᒍᑕᒫᖅᓯᐅᑎᖏᓐᓂᑦ ᐅᓂᒃᑳᓕᐊᒥᓂᖏᓐᓂᑦ 

ᓄᓇᕗᒻᒥ ᑭᒡᒐᖅᑐᐃᔨᐅᔫᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐄᐳᕈ 28-29, 2025-ᒥ. ᑖᓐᓇ ᓈᓚᓐᓂᖃᖅᑎᑦᑎᓂᖅ 

ᐊᑐᖅᑕᐅᓚᐅᖅᑐᖅ ᑲᑎᒪᕐᔪᐊᖅᕕᖓᓂ ᒪᓕᒐᓕᐅᖅᕕᐅᑉ ᐊᒻᒪᓗ ᑕᓚᕖᓴᒃᑯᑦ ᓴᖅᑭᔮᑦᑕᐅᑎᒋᓪᓗᑎᒃ 

ᓄᓇᕗᓕᒫᒥ. ᑖᓐᓇ ᓈᓚᓐᓂᖃᖅᑎᑦᑎᓂᖅ ᒪᑐᐃᖓᓚᐅᕐᒥᔪᖅ ᑭᒃᑯᑐᐃᓐᓇᕐᓄᑦ ᐱᕙᓪᓕᐊᔪᓕᕆᔨᓄᓪᓗ 

ᐊᒻᒪᓗ ᑕᑯᒃᓴᐅᑦᑕᐅᑎᒋᒋᓪᓗᓂ ᒪᓕᒐᓕᐅᖅᕕᐅᑉ ᖃᕋᓴᐅᔭᒃᑯᑦ ᐃᕿᐊᖅᕐᑭᕕᖓᓂ. ᓈᓚᓐᓂᖃᖅᑎᑦᑎᔪᓂ 

ᐅᖃᐅᓯᒥᓃᑦ ᓇᕿᑦᑕᖅᑕᐅᓯᒪᓗᑎᒃ ᐊᑐᐃᓐᓇᐅᔪᑦ ᒪᓕᒐᓕᐅᖅᕕᐅᑉ ᖃᕋᓴᐅᔭᒃᑯᑦ ᐃᑭᐊᖅᕐᑭᕕᖓᓂ. 

 

ᑭᐅᔭᖅᑐᖅᓯᒪᔪᑦ ᑲᑎᒪᔨᕋᓛᑦ ᓵᖓᓂ ᐃᓚᖃᓚᐅᖅᑐᑦ ᑭᒡᒐᖅᑐᐃᔨᐅᔪᒥᑦ ᓱᕈᓯᕐᓄᑦ ᒪᒃᑯᑦᑐᓄᓪᓗ 

ᐱᓕᕆᔨᖓᓗ ᐊᒻᒪᓗ ᐊᒥᓱᑲᓪᓚᓐᓂᑦ ᓄᓇᕗᑦ ᒐᕙᒪᖓᓂ ᐊᖏᔪᖅᑲᐅᑎᐅᔪᓂᑦ ᑭᒡᒐᖅᑐᐃᔪᓂᑦ 

ᐱᓕᕆᕕᖓᓂᑦ ᐃᓄᓕᕆᔨᒃᑯᑦ, ᐱᓕᕆᕕᖓᓂᑦ ᐃᓕᓐᓂᐊᖅᑐᓕᕆᔨᒃᑯᑦ, ᐱᓕᕆᕕᖓᓂᑦ 

ᐋᓐᓂᐊᖅᑕᐃᓕᓕᕆᔨᒃᑯᑦ ᐊᒻᒪᓗ ᐱᓕᕆᕕᖓᓂᑦ ᒪᓕᒐᓕᕆᔨᒃᑯᑦ, ᐱᖃᑕᐅᓪᓗᓂ ᑐᖁᖓᔪᓕᕆᔨᒻᒪᕆᒃ 

ᓄᓇᕗᒻᒥ. ᑕᐃᒃᑯᐊᓕ ᓯᕗᓕᖅᑎᓂᑦ ᒐᕙᒪᐅᖃᑎᒌᓂᓪᓗ ᐱᓕᕆᐊᖃᖅᑏᑦ ᖃᐃᖅᑯᔭᐅᔪᒻᒥᔫᒐᓗᐊᑦ, ᑭᒥᐊᓂᓕ 

ᒪᓕᒐᓕᐅᖅᑏᑦ ᓈᓚᓐᓂᖃᖅᑎᑦᑎᓂᖓᑦ ᐱᒋᐊᓐᖑᓱᓕᖅᑎᓪᓗᒍ ᖃᐅᔨᒃᑲᖅᑕᐅᔪᒻᒪᑕ ᓯᕗᓕᖅᑎᒎᖅ 

ᒪᓂᔅᑕᐃᑦ ᑲᑎᒪᔨᖏᓐᓂᑦ ᑲᑎᒪᑎᑦᑎᖔᕐᓂᐊᕐᒪᑦ ᐊᑕᐅᑦᑎᒃᑰᖃᑎᖃᖅᑐᒥᑦ ᓈᓚᓐᓂᖃᖅᑎᑦᑎᓂᐅᔪᒥᑦ. ᑖᓐᓇ 

ᐱᔾᔪᑎᐅᓪᓗᓂ ᐱᓕᕆᔨ ᐱᓕᕆᕕᖓᓃᓐᖔᖅᑐᖅ ᓯᕗᓕᖅᑎᓂᑦ ᒐᕙᒪᐅᖃᑎᒌᓂᓪᓗ ᐱᓕᕆᐊᖃᖅᑎᒃᑯᑦ 

ᓯᕗᓪᓕᖅᐹᖓᓂᑦ ᐅᓪᓗᕐᒥᑦ ᐱᖃᑕᐅᓐᖐᓐᓇᓚᐅᖅᐳᖅ ᑲᑎᒪᔨᕋᓛᑦ ᓈᓚᓐᓂᖃᖅᑎᑦᑎᑎᓪᓗᒋᑦ. ᑕᒪᓐᓇ 

ᑭᒡᒐᖅᑐᐃᔨᖃᓚᐅᓐᖏᓐᓂᖓ ᓯᕗᓕᖅᑎᓂᑦ ᒐᕙᒪᐅᖃᑎᒌᓂᓪᓗ ᐱᓕᕆᐊᖃᖅᑎᓂᑦ ᐱᔭᕆᐊᑐᑎᑦᑎᓚᐅᖅᑐᖅ 

ᐅᖃᐅᓯᖃᓪᓚᕆᒐᓱᒋᐊᒃᓴᖅ ᐃᓱᒫᓘᑎᐅᔪᓂᑦ ᐅᓪᓗᖓᓂ ᓯᕗᓪᓕᖅᐹᖓᓂ ᓇᓚᓐᓂᖃᖅᑎᑦᑎᓂᐅᑉ. 

ᒪᓕᒐᓕᐅᖅᑏᓪᓕ ᑕᐃᒃᑯᓄᖓᒃᓴᐃᓐᓇᖅ ᐊᐱᖅᖁᑎᒋᓚᐅᖅᑕᖏᓐᓄᑦ ᐅᑎᖅᑐᑎᒃ ᐅᓪᓗᖓᓂ ᐊᐃᑉᐹᓂ 

ᓈᓚᓐᓂᖃᖅᑎᑦᑎᓂᐅᑉ ᓯᕗᓕᖅᑎᓂᑦ ᒐᕙᒪᐅᖃᑎᒌᓂᓪᓗ ᐱᓕᕆᐊᖃᖅᑎᒃᑯᑦ ᐱᓕᕆᔨᖓᑦ 

ᑭᐅᔪᓐᓇᔪᔫᒐᓗᐊᖅ, ᑭᓯᐊᓂᓕ ᐅᖃᖃᑎᒌᓐᓂᐅᑉ ᑭᖑᓕᕇᑦᑕᑎᐊᕐᓂᖓ ᓱᕋᑦᑕᐅᔪᒻᒪᑦ ᐊᒻᒪᓗ 

ᐅᖃᐅᓯᐅᒐᔭᓚᐅᖅᑑᒐᓗᐊᑦ ᐊᓯᐅᓪᓗᑎᒃ. 

 

ᑲᑎᒪᔨᕋᓛᑦ ᖁᔭᓕᔪᑦ ᑲᑎᒪᖃᑕᐅᔪᔪᓂᑦ ᑭᐅᖃᑦᑕᕆᐊᖅᑐᖅᓯᒪᓪᓗᑎᒃ ᓈᓚᓐᓂᖃᖅᑎᑦᑎᓂᐅᔪᒥ 

ᐃᑲᔪᕈᓐᓇᔪᒻᒪᑕ. 

 

ᓈᓚᓐᓂᖃᖅᑎᑦᑎᔪᓂ, ᐊᒥᓱᑲᓪᓚᓐᓂᑦ ᐱᓂᐊᕐᓂᕋᕐᓂᐅᔪᓂᑦ ᐅᖃᐅᓯᖃᖅᑐᖃᖅᐸᓚᐅᕐᒪᑦ ᒐᕙᒪᒃᑯᑦ 

ᐊᖏᔪᖅᑲᐅᑎᖏᓐᓂᑦ ᐱᑎᑦᑎᓂᐊᕐᓂᕋᖅᑐᑎᒃ ᖄᖓᒍᒃᑲᓐᓂᖅ ᑐᑭᓯᑎᑦᑎᒋᐊᕈᑎᓂᑦ ᑲᑎᒪᔨᕋᓛᖑᔪᓄᑦ. 

ᑲᑎᒪᔨᕋᓛᑦ ᖁᔭᓕᔪᑦ ᐱᑎᑕᐅᓐᓂᕐᒪᑕ ᐃᓚᖏᓐᓂᑦ ᑐᑭᓯᐅᒪᔾᔪᑎᓂᑦ ᑕᐃᒪᐃᑦᑐᓂᑦ ᐱᒍᒪᔭᖏᓐᓂᑦ ᐊᒻᒪᓗ 

ᓂᕆᐅᑉᐳᑦ ᐱᓛᕐᓂᐊᖅᑐᒋᓗᑎᒃ ᐊᒥᐊᒃᑯᖏᓐᓂᑦ ᑐᑭᓯᐅᒪᔾᔪᑎᓂᑦ ᓯᕗᓂᑦᑎᐊᑎᓐᓂ. 

 

ᐊᒥᓱᑦ ᐊᔾᔨᒌᓐᖏᑦᑐᓂᑦ ᐱᔾᔪᑎᓖᑦ ᐅᖃᐅᓯᐅᕙᓚᐅᖅᐳᑦ ᐃᓗᓕᖅᑐᐸᓗᑦᑐᑎᒃ ᑲᑎᒪᔨᕋᓛᑦ 

ᕿᒥᕐᕈᓂᖃᖅᑎᓪᓗᒋᑦ ᑭᒡᒐᖅᑐᐃᔨᐅᔫᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ 2023-2024-ᒧᑦ ᐊᕐᕌᒍᑕᒫᖅᓯᐅᑎᖏᓐᓂᑦ 

ᐅᓂᒃᑳᓕᐊᒥᓂᖏᓐᓂᑦ ᒪᓕᒐᓕᐅᖅᕕᖓᓄᑦ ᓄᓇᕗᑦ: ᑐᐊᕕᕐᓇᖅᑐᒦᓕᕐᓂᖓ ᓱᕈᓰᑦ ᖁᓄᔪᕐᓂᐊᖅᑕᐅᓂᒃᑯᑦ 

ᐋᓐᓂᖅᑕᐅᓂᕆᕙᑦᑕᖏᑦ ᓄᓇᕗᒻᒥ; ᐅᒥᒻᒪᒃ ᐃᓪᓘᑉ ᖃᓄᖅ ᐱᓕᕆᓲᖑᒻᒪᖔᖅ; ᓄᐊᑦᑕᐅᓂᖏᑦ 

ᐊᑐᖅᑕᐅᓂᖏᓪᓗ ᖃᐅᔨᒪᔾᔪᑏᑦ ᑎᑎᕋᖅᑕᐅᓯᒪᔪᑦ; ᐱᓕᕆᓂᐅᔪᓂᑦ ᐱᐅᓯᒋᐊᖅᓯᒐᓱᐊᖅᑐᑎᒃ 

ᑲᑐᔾᔨᖃᑎᒌᓐᓂᐅᔪᓂᑦ ᑐᓴᐅᒪᖃᑎᒌᓐᓂᐅᔪᓂᓗ; ᐊᒻᒪᓗ ᐱᔭᕆᐊᑐᔪᑦ ᓵᓐᖓᔭᐅᕙᑦᑐᑦ ᐃᓚᒌᓄᑦ 

ᑭᖑᕙᖅᑐᖃᖅᑎᓪᓗᒍ ᑭᓇᐅᒻᒪᖔᖅ ᓇᓗᓇᐃᖅᓯᔾᔪᑎᓂᑦ ᐊᐅᑦᑕᔫᓂᑦ ᓄᓇᕗᒻᒥ ᐃᓅᕋᑖᖑᔪᓄᑦ. 

ᓱᕈᓰᑦ ᖁᓄᔪᕐᓂᐊᖅᑕᐅᓂᒃᑯᑦ ᐋᓐᓂᖅᑕᐅᖃᑦᑕᖅᑐᑦ ᓄᓇᕗᒻᒥ 
 

ᒪᐃ 2023−ᒥ, ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓ ᑐᓂᕐᕈᑎᖃᔪᒻᒪᑦ ᐅᓂᒃᑳᓕᐊᒥᓂᕐᓂᑦ ᒪᓕᒐᓕᐅᖅᕕᒻᒧᑦ 

ᐱᔾᔪᑎᖃᖅᑐᓂᑦ ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᑎᕋᐅᑎᐅᔪᓂᑦ ᓄᓇᕗᒻᒥ. ᓯᕗᓪᓕᖅᐹᖓ ᑎᑎᕋᖅᓯᒪᔪᖅ 

ᐃᒪᐃᓕᖓᓚᐅᖅᑐᖅ: 
 

“ᐅᓇ ᑕᒻᒪᖅᓯᒪᔪᖅᓯᐅᕐᓂᕐᒧᑦ ᐅᓂᒃᑳᓕᐊᒥᓂᖅ ᓇᓗᓇᐃᖅᑐᐃᕗᖅ ᑐᐊᕕᕐᓇᖅᑐᒥᑦ.” 

 

ᑭᐅᔾᔪᑎᖓᓂ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ, ᒪᐃ 30, 2023-ᒥ, ᓯᕗᓕᖅᑎᖓ ᓄᓇᕗᑦ ᐱᕙᓪᓕᐊᔪᓕᕆᔨᓄᑦ 

ᓴᖅᑭᖅᓯᓚᐅᖅᑐᖅ ᐃᒫᒃ ᐅᖃᖅᓯᒪᓪᓗᓂ: 

 

“ᐱᓕᕆᕕᖓᑦ ᓯᕗᓕᖅᑎᓂᑦ ᒐᕙᒪᐅᖃᑎᒌᓂᓪᓗ ᐱᓕᕆᐊᖃᖅᑎᑦ (ᒐᕙᒪᓕᕆᔨᒃᑯᑦ)  

ᓴᖅᑭᖅᓯᓂᐊᖅᑐᖅ ᓄᓇᕗᑦ ᒐᕙᒪᖓᓂ ᑕᒻᒪᖅᓯᒪᔪᖅᓯᐅᓂᕐᒧᑦ ᐃᑲᔪᖅᓰᓂᕐᒧᓪᓗ ᐱᓕᕆᔨᐅᔪᓂᑦ 

ᐊᒻᒪᓗ ᐱᕙᓪᓕᐊᑎᑦᑎᓗᑎᒃ ᐱᓕᕆᑦᑎᐊᖅᑐᖃᕐᒪᖔᖅ ᖃᐅᔨᒪᔾᔪᑎᐅᔪᓂᑦ ᐋᖅᑭᑎᖅᓯᒪᔪᓂᑦ. 

ᒐᕙᒪᓕᒫᒧᑦ ᐱᓕᕆᐊᖑᒋᐊᕐᓗᓂ, ᒐᕙᒪᓕᕆᔨᒃᑯᑦ ᓇᐅᑦᑎᖅᓱᖃᑦᑕᓂᐊᖅᑐᑦ ᒐᕙᒪᒃᑯᑦ 

ᐱᓕᕆᕕᖏᓐᓂᑦ ᐱᔨᑦᑎᕋᐅᑎᖏᓐᓂᑦ ᐱᔾᔪᑎᖃᖅᑐᓂᑦ ᖃᓄᐃᓐᖏᑦᑎᑕᐅᒐᓱᐊᕐᓂᖏᓐᓂᑦ 

ᓱᕈᓰᑦ, ᒪᒃᑯᑦᑐᑦ, ᐊᒻᒪᓗ ᐃᓚᒌᑦ.” 

 

ᒪᐃ 31, 2023−ᒥ, ᓯᕗᓕᖅᑎ ᓂᖁᕕᓚᐅᖅᑐᖅ ᐃᓂᒥᓂᑦ ᒪᓕᒐᓕᐅᖅᕕᖓᓂ ᓄᓇᕗᑦ 

ᐅᖃᐅᓯᕆᒃᑲᓂᖅᑐᓂᐅᒃ ᐱᓂᐊᕐᓂᕋᕐᓂᖓ, ᐃᒪᐃᓕᐅᖅᑐᓂ: 

 

“ᐅᖃᖅᑏ, ᓱᕈᓰᑦ ᐅᖃᐅᓯᐅᒻᒪᑕ, ᐱᓕᕆᒋᐊᕐᓂᕗᑦ ᓱᒃᑲᓕᔫᔭᕆᐊᓕᒃ.”  

 

ᐅᓪᓗᒥᒧᑦ, ᒪᕐᕉᒃ ᐊᕐᕌᒎᒃ ᐊᓂᒍᖅᓯᒪᓕᖅᑎᓪᓗᒋᑦ, ᒐᕙᒪᓕᒫᒧᑦ−ᑐᕌᖓᔪᓂᑦ ᐊᐅᓚᔾᔭᐃᒋᐊᕐᓂᐊᓂᕐᒧᑦ 

ᐸᕐᓇᐅᑎᒥᑦ ᐱᔭᕇᖅᑕᐅᔪᖃᖅᓯᒪᓐᖏᑦᑐᖅ.  

 

ᒐᕙᒪᒃᑯᑦ ᐊᓯᕈᐃᓯᒪᔫᔮᖅᑐᖅ ᖃᓄᖅ ᑕᒪᓐᓇ ᐃᓱᒫᓗᒋᔭᐅᔪᖅ ᐱᓕᕆᐊᖑᓂᐊᔪᒻᒪᖔᖅ. ᐄᐳᕈ 29, 2025-ᒥ, 

ᐅᓪᓗᖓᓂ ᐊᐃᑉᐹᓂ ᑲᑎᒪᔨᕋᓛᑦ ᓈᓚᓐᓂᖃᖅᑎᑦᑎᓂᖓᓂ ᐱᓪᓗᒋᑦ 2023-2024-ᒧᑦ ᐊᕐᕌᒍᑕᒫᖅᓯᐅᑎᖏᑦ 

ᐅᓂᒃᑳᓕᐊᒥᓂᖏᑦ ᑭᒡᒐᖅᑐᐃᔨᐅᔫᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ, ᐅᖃᕆᐊᖅᑐᖅᑎᑕᐅᓯᒪᔪᖅ ᒐᕙᒪᓕᕆᔨᒃᑯᓐᓄᑦ 

ᐃᒪᐃᓕᐅᔪᔪᖅ: 
 

“ᐃᒃᓯᕙᐅᑖᖅ, ᑐᑭᓯᒐᓗᐊᖅᑐᖓ ᑲᑎᒪᔨᕋᓛᑦ ᓇᓗᓇᐃᖅᓯᑎᓪᓗᒋᑦ ᐱᑕᖃᕆᐊᖃᕐᓂᖓᓂᑦ 

ᒐᕙᒪᓕᒫᒧᑦ−ᐊᐅᓚᔾᔭᐃᒋᐊᕈᑎᓂᑦ ᐸᕐᓇᐅᑎᓂᑦ ᐱᓕᕆᐊᖃᕈᑎᐅᓂᐊᖅᑐᓂᑦ ᓱᕈᓯᕐᓂᑦ 

ᖁᓄᔪᕐᓂᐊᓂᒃᑯᑦ ᐋᓐᓂᖅᑕᐅᖃᑦᑕᖅᑐᓂᑦ ᐊᒻᒪᓗ ᓂᕆᐅᓐᓂᖅᑕᖃᖅᑐᓂ ᒐᕙᒪᓕᕆᔨᒃᑯᑦ 

ᐊᐅᓚᑦᑎᒐᔭᕐᒪᑕ ᑕᒪᑐᒪ ᐱᓕᕆᐊᖑᓂᖓᓂᑦ. 
 

ᐃᒃᓯᕙᐅᑖᖅ, ᑐᑭᖃᕋᔭᓐᖏᑦᑐᖅ ᒐᕙᒪᓕᕆᔨᒃᑯᑦ ᐊᐅᓚᑦᑎᑎᑕᐅᑉᐸᑕ ᐸᐃᑉᐸᓂᑦ ᐱᔾᔪᑎᖃᖅᑐᓂᑦ 

ᓱᕈᓯᕐᓂᑦ ᒪᒃᑯᑦᑐᓂᓪᓗ..” 

 

ᖃᐅᔨᒪᔭᐅᔭᕆᐊᓕᒃ ᑖᒃᑯᐊ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓ, ᓄᓇᕗᒻᒥ ᑭᒡᒐᖅᑐᐃᔨᐅᔪᖅ ᓱᕈᓯᕐᓄᑦ 

ᒪᒃᑯᑦᑐᓄᓪᓗ ᐊᒻᒪᓗ ᒪᓕᒐᓕᐅᖅᕕᐅᑉ ᑲᑎᒪᔨᕋᓛᖁᑎᖏᑦ ᓇᐅᑦᓯᖅᑐᖅᑎᐅᔪᑦ ᒐᕙᒪᒃᑯᑦ ᐊᐅᓚᓂᖏᓐᓂᑦ 

ᑮᓇᐅᔭᖅᑐᕈᑎᖏᓐᓂᓪᓗ ᓇᓗᓇᐃᖅᓯᓯᒪᔪᐃᓐᓇᐅᒻᒪᑕ ᑐᐊᕕᕐᓇᑐᒃᑯᑦ ᒐᕙᒪᓕᒫᖑᔪᖅ ᐱᓕᕆᒋᐊᕆᐊᖃᓕᕐᒪᑦ 

ᑐᐊᕕᕐᓇᓕᖅᑐᖅ ᐱᓕᕆᐊᖑᓗᓂ, ᑕᐃᓐᓇᐅᔪᔪᖅ ᓯᕗᓕᖅᑎᖓ ᓄᓇᕗᑦ ᐱᓕᕆᐊᖃᕐᓂᐊᕐᓂᕋᔪᒻᒪᑦ ᐊᑖᒍᑦ 

ᐱᓕᕆᕕᖓᑕ ᒐᕙᒪᓕᕆᔨᒃᑯᑦ. ᑕᐃᒫᓪᓕ, ᑕᒪᓐᓇ ᐱᔾᔪᑎᒋᓗᒍ, ᖁᓅᒻᒥᓇᓪᓚᕆᔪᕗᖅ, ᑲᑕᔾᔫᒥᓇᖅᑐᓂᓗ, 

ᑐᓵᓪᓗᒋᑦ ᐅᖃᐅᓯᐅᔪᑦ ᓴᖅᑭᔮᖅᑎᓪᓗᒍ ᓄᓇᕗᒻᒥ ᑭᒡᒐᖅᑐᐃᔨᐅᔪᖅ ᓱᕈᓯᕐᓄᑦ ᒪᒃᑯᑦᑐᓄᓪᓗ, ᐊᒻᒪᓗ 

ᓯᕗᓕᖅᑎᖓ ᓄᓇᕗᑦ ᓂᕈᐊᖔᕐᓂᕐᒪᑦ ᒥᓂᔅᑕᐃᑦ ᑲᑎᒪᔨᖏᓐᓂᑦ ᑲᑎᒪᑎᑦᑎᔪᒪᖔᖅᑐᓂ ᑕᐃᒫᓪᓗ 

ᒐᕙᒪᓕᕆᔨᒃᑯᑦ ᐱᓕᕆᔨᖓᑦ ᐱᖃᑕᐅᔪᓐᓇᓚᐅᓐᖏᓚᖅ ᐱᒪᕆᐅᓘᔪᓂᑦ ᐅᖃᖃᑎᒌᒍᑎᖃᖅᑎᓪᓗᒋᑦ 

ᐅᓪᓗᖓᓂ ᓯᕗᓪᓕᖅᐹᖓᓂ ᓈᓚᓐᓂᖃᖅᑎᑦᑎᓂᐅᑉ.  
 

ᑕᒪᓐᓇ ᐃᑉᐱᒍᓱᑦᑎᐊᓂᐅᓐᖏᑦᑐᖅ ᑲᑎᒪᔨᕋᓛᑦ ᑲᑎᒪᑎᑦᑎᓂᖓᓂᑦ ᐊᑐᖅᑕᐅᔭᕆᐅᓪᓚᕆᑉᐳᖅ.  

ᑭᖑᓂᖓᒍᑦ ᐊᕐᕌᓂ ᐄᐳᕈ 2024-ᒥ ᓈᓚᓐᓂᖃᖅᑎᑦᑎᓚᐅᖅᑐᑎᒃ ᐱᔾᔪᑎᖃᖅᑐᓂᑦ ᑭᒡᒐᖅᑐᐃᔨᐅᔫᑉ 

ᐊᕐᕌᒍᑕᒫᖅᓯᐅᑎᖏᓐᓂᑦ ᐅᓂᒃᑲᓕᐊᒥᓂᖏᓐᓂᑦ, ᐅᑯᐊ ᑲᑎᒪᔨᕋᓛᑦ ᐊᑐᓕᖁᔨᓯᒪᔪᑦ, ᑕᐃᑲᓂ 2024-ᒥ 

ᐅᓂᒃᑳᓕᐊᒥᓂᖏᓐᓂ ᕿᒥᕐᕈᓂᒥᓂᖏᓐᓄᑦ ᑭᒡᒐᖅᑐᐃᔨᐅᔫᑉ 2020-21, 2021-22, ᐊᒻᒪᓗ 2022-23−ᒥ 

ᐊᕐᕌᒍᑕᒫᖅᓯᐅᑎᖏᓐᓂ ᐅᓂᒃᑳᓕᐊᒥᓂᖏᓐᓂ, ᑖᓐᓇ ᓄᓇᕗᑦ ᒐᕙᒪᖓ ᐱᒋᐊᑦᑕᐅᑎᒋᓗᑎᒃ 

ᐱᕙᓪᓕᐊᑎᑦᑎᖁᔭᐅᓪᓗᑎᒃ ᒐᕙᒪᓕᒫᒧᑦ−ᑐᕌᖓᔪᒥᑦ ᐊᐅᓚᔾᔭᐃᒋᐊᕐᓂᕐᒧᑦ ᐸᕐᓇᐅᑎᓂᑦ 

ᐱᓕᕆᐊᖃᕈᑎᐅᓂᐊᖅᑐᓂᑦ ᓱᕈᓰᑦ ᖁᓄᔪᕐᓂᐊᓂᒃᑯᑦ ᐋᓐᓂᖅᑕᐅᕙᑦᑐᓂᑦ ᐊᒻᒪᓗ ᖁᓄᔪᕐᓂᐊᓂᒃᑯᑦ 

ᐋᓐᓂᖅᑎᕆᓂᐅᕙᑦᑐᓂᑦ ᓄᓇᕗᒻᒥ. 
 

ᒐᕙᒪᒃᑯᑦ ᑎᑎᖅᑲᖅᑎᒍᑦ ᑭᐅᔾᔪᑎᖏᑦ ᑲᑎᒪᔨᕋᓛᑦ ᐊᑐᓕᖁᔭᓕᐊᖓᓄᑦ, ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᔪᖅ 

ᐊᒃᑑᕝᕙ 25, 2024, ᐃᒪᐃᓕᖓᔪᔪᖅ: 
 

“ᓄᓇᕗᑦ ᒐᕙᒪᖓᑕ ᐃᓱᒫᓗᖃᑎᒋᒑᓯ ᐊᑦᑕᓇᖅᑐᒦᒋᐊᖃᓐᖏᓐᓂᖏᓐᓂᑦ 

ᖃᓄᐃᓐᖏᑦᑎᐊᕆᐊᖃᕐᓂᖏᓐᓂᓪᓗ ᓱᕈᓰᑦ ᓄᓇᓕᑦᑎᓐᓂ. ᓄᓇᕗᑦ ᒐᕙᒪᖓ 

ᐱᓕᕆᒋᐊᕐᓂᐊᖅᑐᖅ ᓴᓇᓗᓂ ᒐᕙᒪᓕᒫᒧᑦ−ᑐᕌᖓᔪᓂᑦ ᐊᐅᓚᔾᔭᐃᒋᐊᕐᓂᕐᒧᑦ ᐸᕐᓇᐅᑎᓂᑦ 

ᒪᓕᑦᑐᓂᑦ ᑲᑎᒪᔨᕋᓛᑦ ᐊᑐᓕᖁᔭᓕᐊᒥᓂᖏᓐᓂᑦ. ᐱᓕᕆᕖᑦ ᑎᒥᐅᔪᐃᓪᓗ ᑲᑐᔾᔨᓗᑎᒃ 

ᐱᓕᕆᐊᖑᔭᕆᐊᖃᕐᒪᑦ ᓇᓗᓇᐃᖅᑐᐃᓗᑎᒃ ᓴᓂᒧᑐᔪᓂᑦ ᑲᑐᔾᔨᖃᑎᒌᓐᓂᒃᑯᑦ ᐱᓕᕆᒐᓱᓐᓂᐅᔪᓂᑦ 

ᐃᓗᐊᒍᑦ ᒐᕙᒪᓕᒫᒧᑦ−ᑐᕌᖓᔪᑦ ᐸᕐᓇᐅᑏᑦ. ᑕᐃᒫᒃ ᖃᐅᔨᒪᑦᑎᐊᕋᓱᐊᕈᓐᓇᖅᑐᑦ 

ᐊᐅᓚᑦᑎᔨᐅᖃᑕᐅᔪᓕᒫᑦ ᐱᖃᑕᐅᒐᓗᐊᕐᒪᖔᑕ ᐊᒻᒪᓗ ᑐᕌᖅᑎᒋᐊᕐᓗᒋᑦ ᑲᑐᑎᔭᕗᑦ ᐱᓕᕆᔾᔪᑎᑦ 

ᖃᐅᔨᒪᓃᓪᓗ ᐊᑑᑎᖃᑦᑎᐊᑐᒃᑯᑦ.  
 

ᓄᓇᕗᑦ ᒐᕙᒪᖓ ᐊᖏᖅᓯᒪᓂᖃᖅᑐᖅ ᐱᓕᕆᖃᑎᖃᕐᓂᐊᕐᓗᓂ ᑲᓂᒃᓴᕐᓗᓂ 

ᑲᑐᔾᔨᖃᑎᒋᓲᖏᓐᓂᑦ ᐱᓕᕆᐊᖃᕐᓗᑎᒃ ᐱᒋᐊᕈᑎᐅᖃᑦᑕᖅᑐᓂᑦ ᐊᒃᑐᖅᓯᓂᖏᓐᓂᓪᓗ ᓱᕈᓰᑦ 

ᖁᓄᔪᕐᓂᐊᓂᒃᑯᑦ ᐋᓐᓂᖅᑕᐅᖃᑦᑕᕐᓗᖏᓐᓂᑦ ᑲᐱᐊᓇᖅᑐᒦᖃᑦᑕᕐᓂᖏᓐᓂᓪᓗ. ᑐᕌᒐᕗᑦ 

ᑕᒪᓐᓇᐅᕗᖅ ᓴᖅᑭᖅᓯᓂᕐᒥᑦ ᐃᓂᒋᔭᐅᔪᓐᓇᖅᑐᓂᑦ ᐊᓗᕆᐊᓇᓐᖏᑦᑐᓂᑦ ᓱᕈᓯᓕᒫᖏᓐᓄᑦ 

ᓄᓇᕗᒻᒥ ᐊᒻᒪᓗ ᐊᑐᐃᓐᓇᐅᓕᖅᑐᒍᑦ ᑲᑐᔾᔨᖃᑎᖃᕈᓐᓇᓕᖅᑐᑕ ᑲᑐᔾᔨᖃᑎᒋᒋᐊᓕᑦᑎᓐᓂᑦ 

ᑕᒪᓐᓇ ᑐᐊᕕᕐᓇᓕᖅᑐᖅ ᐱᓕᕆᐊᕆᓂᐊᕋᑦᑎᒍ.” 
 

 

ᑕᐃᑲᓂ “ᑐᓴᕋᒃᓴᖁᑎᖏᑦ ᑭᒡᒐᖅᑐᐃᔨᐅᔫᑉ” ᑎᑎᕋᖅᓯᒪᓂᖏᓐᓂ 2023-2024-ᒥ ᐊᕐᕌᒍᑕᒫᖅᓯᐅᑎᖏᓐᓂ 

ᐅᓂᒃᑳᓕᐊᒥᓂᖏᓐᓂ, ᑭᒡᒐᖅᑐᐃᔨ ᐃᒫᒃ ᑎᑎᕋᖅᓯᒪᔪᖅ: 
 

“ᐱᓕᕆᕕᖓᑦ ᐃᓄᓕᕆᔨᒃᑯᑦ ᐱᓕᕆᑦᑎᐊᓂᖅᓴᐅᔭᕆᐊᓕᒃ ᐊᒻᒪᓗ ᐸᓯᔭᒃᓴᐅᓗᓂ ᐊᔾᔨᒌᒥᑦ ᓱᓕᔪᓂᓪᓗ 

ᑎᑎᕋᖃᑦᑕᕐᓗᑎᒃ ᑐᓂᕐᕈᑎᓕᒫᖑᔪᓂᑦ ᐃᑲᔪᖅᑕᐅᖁᔭᐅᓪᓗᑎᒃ ᓱᕈᓰᑦ ᐋᓐᓂᖅᑕᒥᓂᐅᑎᓪᓗᒋᑦ ᑕᐃᒫᒃ 

ᓄᓇᕗᑦ ᒐᕙᒪᖓ ᑐᑭᓯᔪᓐᓇᓂᐊᕐᒪᑦ ᖃᓄᑎᒋ ᐊᖏᑎᒋᒻᒪᖔᖅ ᐃᓱᒫᓗᒋᔭᐅᔪᖅ. ᐃᓪᓛᑦ 

ᐱᑕᖃᖅᑎᓐᓇᒋᑦ ᓱᕈᓯᕐᓂᑦ ᖁᓄᔪᕐᓂᐊᓂᒃᑯᑦ ᐊᓐᓂᖅᑕᐅᖃᑦᑕᖅᑐᓂᑦ ᑐᓂᕐᕈᑎᒥᓂᐅᔪᓂᑦ 

ᐃᑲᔪᖅᑕᐅᖁᔭᐅᓪᓗᑎᒃ ᓈᓴᖅᑕᐅᓯᒪᔪᓂᑦ ᐱᓕᕆᕕᖓᓂᑦ ᐃᓄᓕᕆᔨᒃᑯᑦ, ᒪᓕᑦᑐᑕ 

ᐱᓕᕆᐊᕆᓯᒪᔭᑦᑎᓐᓂᑦ, ᐅᖃᓪᓚᕆᒍᓐᓇᖅᑐᖓ ᓱᕈᓰᑦ ᖁᓄᔪᕐᓂᐊᖅᑕᐅᓂᒃᑯᑦ ᐋᓐᓂᖅᑕᐅᖃᑦᑕᕐᓂᖏᑦ 

ᓱᓕ ᑐᐊᕕᕐᓇᖅᑐᒦᒻᒪᑕ. ᑕᒪᓐᓇᓗ ᑐᐊᕕᕐᓇᓕᖅᑐᖅ ᖃᐅᔨᒪᔭᐅᑐᐃᓐᓇᖅᑐᓂ ᐱᓕᕆᐊᖑᓐᖏᑦᑐᖅ.” 
 

“ᐊᓪᓚᕝᕕᒻᒪ ᓯᕗᓪᓕᐅᑎᓪᓚᕆᑦᑕᖓ ᑭᓱᓕᒫᓂᑦ ᑕᒪᓐᓇᐅᕗᖅ ᓄᓇᕗᑦ ᒐᕙᒪᖓ 

ᐱᓕᕆᐊᖃᕆᐊᖃᕐᓂᖓ ᓱᕈᓰᑦ ᖁᓄᔪᕐᓂᐊᖅᑕᐅᓂᒃᑯᑦ ᐋᓐᓂᖅᑕᐅᖃᑦᑕᕐᓂᖏᑦ ᑐᐊᕕᕐᓇᖅᑐᒦᓐᓂᖓ.” 
 

ᐱᓕᕆᔨᑦ ᐃᓄᓕᕆᔨᒃᑯᑦ ᐱᓇᓱᕝᕕᓪᓗᐊᑕᖏᓐᓂ, ᐋᓐᓂᐊᖅᑐᓕᕆᔨᒃᑯᓐᓗ ᐊᒻᒪ ᐃᓕᓐᓂᐊᖅᑐᓕᕆᔨᒃᑯᓐᓂ 

ᐊᖏᖃᑎᒌᑦᑐᐃᓐᓇᐅᓚᐅᖅᐳᑦ ᓄᑕᖅᑲᓂᒃ ᖁᓄᔪᓐᓂᐊᕐᓂᐅᕙᑦᑐᖅ ᐅᓗᕆᐊᓇᖅᑐᒦᓕᕐᓂᖓᓂᒃ 

ᓄᓇᕗᒻᒥ ᑭᓯᐊᓂᓕ, ᒐᕙᒪᓕᒫᒧᑦ−ᑐᕌᖓᔪᓂᑦ ᐊᐅᓚᔾᔭᐃᒋᐊᕐᓂᐊᓂᕐᒧᑦ ᐸᕐᓇᐅᑎᒥᑦ ᑲᒪᔾᔪᑎᐅᓂᐊᖅᑐᒥᑦ 

ᓱᕈᓰᑦ ᖁᓄᔪᕐᓂᐊᖅᑕᐅᓂᒃᑯᑦ ᐋᓐᓂᖅᑕᐅᓂᕆᕙᑦᑕᖏᓐᓄᑦ ᐱᕙᓪᓕᐊᑎᑕᐅᔪᖃᖅᓯᒪᓐᖏᑦᑐᖅ 

ᐱᔭᕇᖅᑕᐅᔪᖃᖅᓯᒪᓇᓂᓗ.    
 

ᓱᕈᓰᑦ ᖁᓄᔪᕐᓂᐊᖅᑕᐅᓂᒃᑯᑦ ᐋᓐᓂᖅᑕᐅᓂᕆᕙᑦᑕᖏᑦ ᐅᖁᒪᐃᑦᑐᐊᓘᔪᖅ ᐱᐅᓐᖏᑦᑐᖅ ᓄᓇᕗᑦ 

ᐊᔾᔭᖅᑕᖓ, ᐅᓪᓗᒥᑐᐊᖑᓐᖏᑦᑐᖅ ᑭᓯᐊᓂᓕ ᐅᐊᑦᑎᐊᕈᕐᓂᓴᓂᑦ ᐋᓐᓂᖅᑕᐅᓂᒥᓂᕐᓃᖔᕐᒪᑕ, 

ᐃᓚᔭᐅᓯᒪᓪᓗᑎᒃ ᐅᓪᓗᒥᐅᓕᖅᑐᖅ ᓄᓇᕗᒻᒥ ᐃᓅᖃᑎᒌᑦᑐᑦ ᐊᑐᖅᐸᑦᑕᖏᓐᓂᑦ ᐊᒻᒪᓗ ᐱᔾᔪᑎᖃᕆᓗᑎᒃ 

ᐃᓕᓐᓂᐊᕆᐊᖅᑎᑕᐅᖃᑦᑕᖅᑐᒥᓂᕐᓂᑦ ᓱᕈᓯᒃᑯᕕᓕᓐᓄᑦ ᐊᒻᒪᓗ ᐅᐊᑦᑎᐊᕈ ᖁᐊᖅᓵᕐᓂᒥᓂᖏᓐᓂᑦ. ᑖᒃᑯᐊ 

ᑲᑎᒪᔨᕋᓛᑦ ᐊᖏᖃᑎᖃᖅᑐᑦ ᑲᑐᑎᑕᐅᔪᒃᑯᑦ ᐊᑕᐅᑦᑎᒃᑯᑦ ᐱᓕᕆᐊᖑᒋᐊᖃᕐᒪᑦ ᑐᐊᕕᕐᓇᓕᖅᑐᖅ ᐊᒻᒪᓗ 

ᓂᕆᐅᓪᓚᕆᑉᐳᑦ ᒐᕙᒪᐅᑉ ᓯᕗᓕᖅᑎᖏᑦ ᐱᓕᕆᒋᐊᖁᔭᐅᓪᓗᑎᒃ ᓇᒻᒪᑐᒃᑯᑦ. 

ᓈᓚᓐᓂᖃᖅᑎᑦᑎᔪᓂ ᐅᖃᐅᓯᖏᓐᓂ ᐱᒋᐊᓕᖅᑐᓂ, ᑭᒡᒐᖅᑐᐃᔨ ᐃᒪᐃᓕᐅᓚᐅᖅᑐᖅ:  

 

“ᑕᒪᑐᒥᖓ ᐅᖃᕈᓐᓇᖅᑐᖓᓕ, ᐃᓘᓐᓇᑕ ᐅᖃᖅᓯᒪᒐᑦᑕ ᓱᕈᓯᕐᓂᐊᕐᓂᖅ ᑖᓐᓇ ᐅᖃᐅᓯᕆᔭᕆᐊᔅᓴᖅ 

ᐱᔭᕐᓂᖏᒻᒪᑦ, ᐅᖃᐅᓯᕆᔭᕆᔅᓴᖅ ᐃᓚᖏᑦ ᓱᕈᓯᕐᓂᐊᖃᑦᑕᕐᓂᖅ ᑕᒪᓐᓇ ᑲᔪᓰᓐᓇᖅᑎᑕᐅᒻᒪᑦ,  ᐱᔾᔪᑎᒋᓪᓗᒍ 

ᖃᐅᔨᓴᐃᓂᖅ ᐱᔾᔪᑎᒋᓪᓗᒍ.  ᐅᖃᐅᓯᕆᔭᕆᐊᒃᓴ ᐱᔭᕐᓂᖏᒻᒪ ᒐᕙᒪᒃᑯᑦ ᐃᒃᓯᖕᓇᐃᓯᓚᖏᑦᑑᒐᓗᐊᖅ ᑭᓯᐊᓂ 

ᐱᔭᕐᓂᖏᒻᒪᑦ ᐱᓕᕆᔭᕆᐊᒃᓴ ᖃᓄᕐᓗ ᑲᒪᒋᓂᐊᖅᐱᑎᒍ. ᑖᓐᓇ ᑕᕝᕙ ᐱᔾᔪᑎᒃᓴᑦᑎᐊᕙᐅᖏᒻᒪ ᓴᖅᑭᓪᓗᑎᒍ 

ᐅᕝᕙ ᐊᑲᐅᖏᓕᐅᕈᑎ ᑐᐊᕕᕐᓇᖅᓯᔪᖅ ᐊᒃᓱᕈᕐᓇᖅᓯᔪᖅ ᐱᓕᕆᔭᕆᐊᖃᓕᕋᑦᑎᒍ ᑭᓯᐊᓂᓕ ᖃᓅᖅ ᑖᓐᓇ 

ᑕᕝᕙ ᐱᔾᔪᑎᐅᖅᑰᖅᑐᖅ ᐊᑲᐅᖏᓕᐅᕈᑎᐅᖅᑰᖅᑐᖅ ᒐᕙᒪᒃᑯᓐᓄ ᑕᒪᓐᓇ ᐱᔭᕐᓂᖏᒻᒪᑦ ᐅᖃᐅᓯᕆᔭᕆᐊᒃᓴᖅ, 

ᐊᒻᒪᓗ ᐱᔭᕐᓂᖏᑦᑑᓘᓂ ᓱᕈᓯᕐᓂᐊᖃᑦᑕᕐᓂᖅ ᑕᒪᓐᓇ ᓂᐱᖃᕈᓐᓂᖃᑦᑕᕐᒪᑕ ᓂᓪᓕᐊᔾᔪᑕᐅᔪᓂ 

ᐱᔭᕐᓂᖏᖦᖢᓂᓗ ᓂᓪᓕᐅᑎᒋᑦᑎᐊᕆᐊᒃᓴ ᐅᖃᐅᑎᒋᑦᑎᐊᕆᐊᕐᓴ ᑭᓯᐊᓂ.” 

 

 

ᐃᓕᑕᖅᓯᓯᒪᓪᓗᑎᒃ ᐅᖃᐅᓯᕆᒋᐊᖓ ᑕᒪᓐᓇ ᐱᔭᕆᐊᑐᔪᐊᓘᒻᒪᑦ, ᑲᑎᒪᔩᑦ ᑲᑎᒪᔨᕋᓛᓂ 

ᖁᔭᒋᔭᖃᓪᓚᕆᓚᐅᖅᑐᑦ ᖃᓄᑎᒋ ᐃᓗᑐᔪᒥᑦ ᐅᖃᐅᓯᐅᓂᖓᓂᑦ ᐊᒻᒪᓗ ᐊᒥᓱᓄᑦ ᑭᐅᔭᖅᑐᖅᓯᒪᔪᓄᑦ 

ᐊᖏᔪᖅᑲᐅᑎᓄᓪᓗ ᓂᓪᓕᐅᕕᐅᖃᑕᐅᔪᓐᓇᓚᐅᕐᒪᑦ ᓈᓚᓐᓂᖃᖅᑎᓪᓗᒋᑦ.   

 

ᑲᑎᒪᔨᕋᓛᑦ ᖁᔭᓕᔪᑦ ᐊᒃᓱᑲᓪᓛᓗᑦ ᐱᓕᕆᐊᖑᒻᒪᑦ ᐃᓚᒋᔭᐅᓪᓗᓂ ᐱᔭᒃᓴᖅᑖᕆᓯᒪᔭᖏᓐᓄᑦ ᐱᓕᕆᕕᖏᑕ 

ᐃᓄᓕᕆᔨᒃᑯᑦ, ᐃᓕᓐᓂᐊᖅᑐᓕᕆᔨᒃᑯᑦ, ᐋᓐᓂᐊᖅᑕᐃᓕᓕᕆᔨᒃᑯᑦ ᐊᒻᒪᓗ ᒪᓕᒐᓕᕆᔨᒃᑯᑦ 

ᓇᓗᓇᐃᖅᑐᐃᓗᑎᒃ, ᐱᓕᕆᐊᖃᕐᓗᑎᒃ ᐊᒻᒪᓗ ᓄᖅᑲᑎᑦᑎᖃᑦᑕᓂᕐᒥᑦ ᓱᕈᓰᖅ ᒪᒃᑯᑦᑐᐃᓪᓗ 

ᐊᓐᓂᖅᑕᐅᖃᑦᑕᑎᓪᓗᒋᑦ, ᖁᓄᔪᕐᓂᐊᓂᒃᑯᑦ ᐊᓯᐊᒍᓪᓗ ᐋᓐᓂᖅᑕᐅᓂᒃᑯᑦ.  

 

ᐆᑦᑑᑎᒋᔭᐅᓪᓚᕆᓪᓗᓂ ᐱᓕᕆᓂᐅᔪᓂᑦ, ᑲᑎᒪᔨᕋᓛᑦ ᖁᕕᐊᓱᓚᐅᖅᑐᑦ ᖃᐅᔨᒋᐊᒃᓴᖅ ᑖᓐᓇ ᐱᓕᕆᕕᖓᑦ 

ᐃᓕᓐᓂᐊᖅᑐᓕᕆᔨᒃᑯᑦ ᐊᖏᖅᓯᒪᓂᖃᕐᒪᑦ ᖃᐅᔨᒪᑦᑎᐊᕋᓱᐊᕐᓂᐊᖅᑐᑎᒃ ᐃᖅᑲᓇᐃᔭᖅᑎᖏᑦ 

ᒪᓕᑦᑎᐊᕋᓗᐊᕐᒪᖔᑕ ᐅᖃᐅᓯᖃᕆᐊᖃᓪᓚᕆᓐᓂᕐᒥᑦ ᖃᐅᔨᒐᐃᑉᐸᑕ ᐅᕝᕙᓘᓐᓃᑦ ᐸᓯᑦᓯᒐᐃᑉᐸᑕ 

ᐋᓐᓂᖅᑕᐅᖃᑦᑕᖅᑐᒋᑦᑎᓗᑎᒃ; ᐱᓕᕆᕕᖓᑕ ᐊᓐᓂᐊᖅᑕᐃᓕᓕᕆᔨᒃᑯᑦ ᐱᓕᕆᓂᕆᔭᖓ 

ᖁᓄᔪᕐᓂᐊᖅᑕᐅᔪᓕᕆᔩᑦ ᐋᓐᓂᐊᓯᐅᖅᑏᑦ 49ᓂ−104-ᖑᑎᓪᓗᒋᑦ ᐋᓐᓂᐊᓯᐅᖅᑎᓂᑦ 

ᐃᓕᓐᓂᐊᖅᑎᑕᐅᓂᕐᒥᓂᒃ ᐱᔭᕇᖅᓯᒪᓕᕇᖅᑐᑎᒃ; ᐱᓕᕆᕕᖓᑕ ᒪᓕᒐᓕᕆᔨᒃᑯᑦ ᐋᓐᓂᖅᑕᒥᓂᕐᓂᑦ 

ᐱᔨᑦᑎᕋᖅᑎᖏᑦ ᖃᐅᔨᒪᓇᓱᐊᓲᖑᔪᑦ ᐅᓕᑦᑎᓯᒪᔪᒥᑦ ᐃᑲᔪᖅᓯᖅᑕᐅᒐᓗᐊᕐᒪᖔᑕ ᓱᕈᓯᑦ ᒪᒃᑯᑦᑐᓪᓗ 

ᐱᕋᔭᓐᓂᒃᑯᑦ ᐋᓐᓂᖅᑕᐅᓯᒪᔪᑦ ᐃᖅᑲᖅᑐᐃᕕᒃᑰᖅᑐᖃᕐᓂᓕᒫᖓᓂ; ᐊᒻᒪᓗ ᑲᓇᑕᒥ ᐸᓖᒃᑯᑦ ᐊᔾᔨᐅᖏᑦᑐᓂᑦ 

ᐱᕋᔭᓐᓂᐅᔪᓂᑦ ᖃᐅᔨᓴᖅᑎᖏᑦ.  

 

ᐱᑕᖃᓐᖏᓐᓂᖓ ᖃᐅᔨᒪᔾᔪᑎᒃᓴᓂᑦ ᐱᔾᔪᑎᖃᖅᑐᓂᑦ ᐅᓂᒃᑳᓕᐊᒥᓂᕐᓂᑦ ᐊᒻᒪᓗ ᑐᓂᕐᕈᑎᒥᓂᕐᓂᑦ 

ᐃᑲᔪᖅᑕᐅᖁᔭᐅᓪᓗᑎᒃ ᐱᔾᔪᑎᖃᖅᑐᑦ ᑐᕈᓯᕐᓂᑦ ᐋᓐᓂᖅᑎᕆᓂᕐᒥᑦ ᐅᕝᕙᓘᓐᓃᑦ ᑲᒪᑦᑎᐊᖏᓐᓂᐅᔪᒥᑦ 

ᐊᒻᒪᓗ ᖃᐅᔨᓴᖅᑕᐅᒻᒪᖔᑕ ᖃᐅᔨᒋᐊᖅᑕᐅᕙᒻᒪᖔᑕᓗ ᐱᒪᕆᐊᓗᒻᒥᑦ ᐃᓱᒫᓗᓇᖅᑐᖅ. ᑐᓴᒐᒃᓴᐃᑦ 

ᑕᐃᒪᐃᑦᑐᓂ ᑎᑎᕋᖅᓯᒪᔪᓂ ᐋᓐᓂᐊᕕᖕᒥ ᐊᓪᓚᑕᐅᔪᒥᓂᕐᓂᒃ, ᐸᓖᓯᒃᑯᓐᓂᓗ ᐅᓂᒃᑳᓕᐅᖅᓯᒪᔪᓂᒃ ᐊᒻᒪᓗ 

ᐃᖅᑲᖅᑐᐃᕕᖕᓂ ᐊᓪᓚᑕᐅᓯᒪᔪᓂᒃ ᑲᑎᑎᑕᐅᖃᑦᑕᑐᑦᓴᐅᓂᖏᓐᓂᒃ ᐅᖃᐅᓯᐅᑦᑎᐊᖃᑦᑕᖁᓪᓗᒋᑦ 

ᐱᓂᕐᓗᓐᓂᐅᓯᒪᔪᐃᑦ.  ᑲᑎᒪᔨᕋᓛᑦ ᑲᔪᖏᖅᓴᐃᕗᑦ ᐱᓕᕆᕕᖓᓂᑦ ᐃᓄᓕᕆᔨᒃᑯᑦ ᐊᐅᓚᔾᔭᐃᖁᔭᐅᓪᓗᑎᒃ 

ᐃᓘᓐᓇᖓᓂᑦ ᒪᐃᑐᕆᒃ ᖃᕋᓴᐅᔭᒃᑯᑦ ᐊᐅᓚᑦᑎᔾᔪᑎᐅᔪᓂᑦ ᐱᔪᓐᓇᖅᓯᑐᐊᓪᓚᕆᑉᐸᑕ.  

 

 

ᐃᒫᒃ ᐅᖃᐅᓯᐅᓚᐅᕐᒪᑦ ᑭᒡᒐᖅᑐᐃᔨᒧᑦ ᓈᓚᓐᓂᖃᖅᑎᑦᑎᔪᓂ ᓴᖅᑭᔮᖅᑐᓂ:  

 

“ᐱᓕᕆᐊᔪᓐᓇᖏᓐᓇᒃᓯᐅᒃ ᑐᐊᕕᕐᓇᓕᖅᑐᖅ ᐱᓕᕆᐊᖃᕈᑎᒃᓴᓂᑦ ᓴᓇᕐᕈᑎᒃᓴᓂᓪᓗ 

ᐋᖅᑭᒃᓯᓯᒪᓐᖏᑯᒃᓯ ᖃᐅᔨᓴᕈᑎᒋᔪᓐᓇᑕᒃᓯᓐᓂᑦ ᐊᒻᒪᓗ ᐃᖅᑲᖅᑐᕋᒃᓴᕈᖅᑎᑦᑎᓗᓯ, ᑎᒍᔭᐅᑎᑦᑎᓗᓯ, 

ᐊᒻᒪᓗ ᒪᒥᓴᖅᑭᖅᑎᓗᓯ.” 

ᓈᓚᓐᓂᖃᖅᑎᑦᑎᔪᓂ ᐅᖃᐅᓯᖏᓐᓂ ᐃᓄᓕᕆᔨᒃᑯᓐᓂ ᐊᖏᔪᖅᑳᖑᖃᑕᐅᔪᖅ ᐅᖃᐅᓯᖃᓚᐅᖅᑐᖅ ᓄᓇᓖᑦ 

ᐱᓕᕆᖃᑕᐅᓂᖏᓐᓂᑦ ᐱᓗᒋᒃ ᖃᐅᔨᒪᔭᐅᔭᕆᐊᓖᑦ ᐱᓕᕆᒋᐊᕐᓂᐅᔪᓂᓪᓗ ᐱᓗᒋᑦ ᓱᕈᓰᑦ 

ᖁᓄᔪᕐᓂᐊᖅᑕᐅᓂᒃᑯᑦ ᐋᓐᓂᖅᑕᐅᖃᑦᑕᖅᑐᑦ: 

 

“ᐅᖃᕈᒪᔪᖓᑦᑕᐅᖅ, ᐃᒃᓯᕙᐅᑖᖅ, ᑕᒪᓐᓇ ᒐᕙᒪᒃᑯᓐᓄᑦ ᐱᓕᕆᐊᖑᔭᕆᐊᖃᕐᒪᑦ ᓄᓇᓖᑦ 

ᐱᖃᑕᐅᓗᑎᒃ. ᖃᐅᔨᒪᓂᐅᔪᓂᑦ ᑕᐅᖅᓯᕋᐅᑎᖃᖅᑐᖃᕆᐊᖃᕐᒪᑦ. ᐃᓄᑦᑕᖃᕐᒥᒻᒪᑦ ᖃᓄᐃᒃᓴᖏᑦᑐᓂᑦ 

ᐊᓯᖏᑕ ᐱᑯᑦᑐᓐᓂᕆᕙᑦᑕᖏᓐᓂᑦ ᑕᐃᒫᑦ. ᐅᕙᒍᓪᓕ ᑕᑯᓐᓈᖅᑕᖓᒍᑦ ᐱᑯᑦᑐᓂᓪᓚᕆᐅᒻᒪᑕ. ᐊᒻᒪᓗ 

ᐅᑉᐱᕈᓱᒃᑲᒪ ᐊᖏᔪᐊᓗᒻᒥᑦ ᐃᓕᓐᓂᐊᖅᑎᑕᐅᓂᖃᕆᐊᖃᕐᒪᑕ ᓄᓇᓖᑦ ᑐᑭᓯᑎᑕᐅᓗᑎᒃ ᑭᓱᑦ 

ᓈᒻᒪᒋᔭᐅᒻᒪᖔᑕ ᑭᓱᓪᓗ ᓈᒻᒪᒋᔭᐅᓐᖏᒻᒪᖔᑕ. 

 

ᐃᓱᒪᒋᑐᐃᓐᓇᖅᑐᒍ 12-ᓂᑦ ᐅᑭᐅᓕᒃ ᓇᔾᔨᓕᖅᑎᑕᐅᑎᓪᓗᒍ ᐊᑲᐅᓐᖏᓕᐅᕈᑎᓪᓚᕆᐅᒻᒪᑦ. 

ᐃᒃᓯᕙᐅᑖᖅ, ᑕᒪᒃᑯᐊ ᖃᐅᔨᒪᔭᐅᔭᕆᐊᓖᑦ ᑲᑎᑎᖅᑕᐅᑉᐸᑕ, ᐱᓕᕆᔾᔪᑎᒃᓴᖃᕐᓗᑎᓪᓗ ᐊᒻᒪᓗ 

ᐃᓕᓐᓂᐊᑎᑦᑎᔪᖃᕐᓂᖓ ᐱᒪᕆᓪᓚᕆᐊᓘᓪᓗᓂ ᖃᐅᔨᒪᑦᑎᐊᕈᓐᓇᓂᐊᕐᒪᑕ ᒪᒃᑯᑦᑐᑦ ᐃᓐᓇᐃᓪᓗ 

ᑐᓴᐅᒪᒐᖢᐊᕐᒪᖔᑕ ᑕᐃᒪᐃᓕᐅᖅᑐᖃᖅᐸᒻᒪᑦ, ᑕᐃᒃᑯᐊ ᑕᐃᒪᐃᓕᐅᖅᑐᑦ ᖃᓄᐃᓐᖏᑦᑑᔮᖅᑑᒐᓗᐊᑦ, 

ᑭᓯᐊᓂᓕ ᐱᑯᑦᑐᖃᑦᑕᕐᒪᑕ, ᒪᓕᒐᕐᓂᒃ ᓱᕋᐃᖃᑦᑕᕐᒪᑕᔭ ᑕᒪᑐᒪ ᑐᓴᐅᒪᔭᐅᓂᖅᓴᐅᓕᖅᑎᒋᐊᓕᕗᑦ 

ᑲᑐᔾᔨᓗᑕ ᐊᒻᒪᓗ ᐱᓕᕆᐊᖑᓗᑎᒃ ᐊᑐᕐᓗᒍ ᖁᓄᔪᕐᓂᐊᓂᒃᑯᑦ ᐋᓐᓂᖅᑕᐅᕙᑦᑐᑦ ᐱᓪᓗᒋᑦ 

ᐊᐅᓚᔾᔭᐃᒋᐊᕐᓂᕐᒧᑦ ᐱᕐᓇᐅᑎᐅᔪᓂᑦ.” 

  

ᑭᐅᔭᖅᑐᖅᓯᒪᔪᑦ ᓇᓗᓇᐃᖅᓯᓚᐅᖅᑐᑦ ᓄᓇᕗᒻᒥ ᓱᕈᓯᕐᓄᑦ ᐃᑲᔪᖅᑎᒌᑦ ᓱᕈᓰᑦ ᐋᓐᓂᖅᑕᐅᖃᑦᑕᕐᓂᖏᓐᓄᑦ 

ᑲᒪᒋᔭᐅᑦᑎᐊᖃᑦᑕᖏᓐᓂᖏᓐᓄᑦ ᐱᓕᕆᒋᐊᕈᑎᐅᔪᓄᑦ ᐊᖏᖃᑎᒌᒍᑎᑦ ᐅᓪᓗᒥ ᕿᒥᕐᕈᔭᐅᓕᕐᒪᑕ 

ᓄᑖᕈᕆᐊᖅᑕᐅᓪᓗᑎᓪᓗ. ᑲᑎᒪᔨᕋᓛᑦ ᓂᕆᐅᑦᑐᑦ ᓄᑖᕈᖅᑎᑕᐅᓯᒪᔪᓂᑦ ᑖᒃᓱᒥᖓ ᐊᖏᖃᑎᒌᒍᑎᒥᑦ 

ᒪᓕᒐᓕᐅᖅᕕᒻᒨᖅᑕᐅᖁᔨᓛᖅᑐᑦ ᑭᖑᓂᑦᑎᐊᖓᓂ. 

 

ᑲᑎᒪᔨᕋᓛᑦ ᑐᑭᓯᑎᑕᐅᓚᐅᖅᑐᑦ ᖃᐅᔨᓴᖅᑎᒥᑦ ᐃᖅᑲᓇᐃᔮᖅᑎᑦᑎᔪᖃᕐᓂᕐᒪᑦ ᐱᓕᕆᐊᖃᕆᐊᕐᓂᐊᖅᑐᒥᑦ 

ᓄᓇᕗᒻᒥ ᓱᕈᓰᑦ ᖁᓄᔪᕐᓂᐊᖅᑕᐅᓂᒃᑯᑦ ᐋᓐᓂᖅᑕᐅᖃᑦᑕᖅᑐᓄᑦ ᐊᐅᓚᔾᔭᐃᒋᐊᕐᓂᕐᒧᑦ ᐸᕐᓇᐅᑎᓂᑦ. 

ᓈᓚᓐᓂᖃᖅᑎᑦᑎᔪᓂ ᐅᖃᐅᓯᐅᓚᐅᖅᑐᓂ ᐃᓄᓕᕆᔨᒃᑯᓐᓂᒥᐅᑕᕐᒧᑦ ᓇᓗᓇᐃᖅᓯᓚᐅᖅᑐᑦ ᑖᓐᓇ ᐸᕐᓇᐅᑎ 

ᐃᓗᓕᖃᕋᔭᕐᒪᑦ ᐊᔾᔨᐸᓗᖃᖅᑐᓂᑦ ᐊᑯᑭᑦᑐᓂ ᑐᑭᒧᐊᒍᑎᒃᓴᖏᓐᓂᑦ ᖁᓄᔪᕐᓂᐊᖅᑕᐅᖃᑦᑕᖅᑐᓂᑦ 

ᐃᑲᔫᑎᐅᓪᓗᑎᒃ ᐊᑎᓕᒃ ᑭᓪᓕᓖᓴ − ᑭᓪᓕᓕᐅᓚᐅᖅᑕ ᐊᒻᒪᓗ ᐃᓚᖃᕐᓂᐊᖅᑐᓂ ᑕᖅᑲᒃᑯᓂᖓ 

ᐃᓕᓐᓂᐊᑎᑦᑎᓂᕐᒧᑦ ᐱᓕᕆᓂᐅᔪᓂᑦ, ᓄᓇᓕᓐᓂ ᐊᔪᓐᖏᓛᖏᑦ ᐳᓚᕋᖃᑦᑕᕐᓗᑎᒃ ᓄᓇᓕᓐᓄᑦ 

ᑲᔪᖏᖅᓴᐃᓗᑎᒃ ᐃᓄᖏᓐᓂᑦ ᓂᓪᓕᐊᔾᔪᑎᖃᕐᓂᕐᒥᑦ ᐃᑲᔪᕆᐊᖃᕐᓂᒥᓪᓗ ᐃᓅᖃᑎᖏᓐᓂᑦ 

ᐅᖃᖃᑎᒌᓐᓂᒃᑯᑦ, ᐊᒻᒪᓗ ᐊᐱᖅᑯᑎᓂᑦ ᑭᐅᑎᑕᐅᖃᑦᑕᕐᓗᑎᒃ ᐃᓐᓇᖏᑦ ᒪᒃᑯᑦᑐᖏᓪᓗ ᐱᔪᒪᔪᑦ.  

 

ᑲᑎᒪᔨᕋᓛᑦ ᐊᑐᓕᖁᔨᕗᑦ: 

 

 

 

1. ᑕᐃᒪᐃᒻᒪᑦ, ᑭᖑᕙᒃᑲᓂᓐᖏᓪᓗᑎᒃ, ᓄᓇᕗᑦ ᒐᕙᒪᖓ ᓴᓇᑦᑕᐅᑎᒋᖁᔭᐅᔪᖅ 

ᐱᔭᕇᖅᓯᓗᑎᓪᓗ ᒐᕙᒪᓕᒫᒧᑦ−ᑐᕌᖓᔪᒥᑦ ᐊᐅᓚᔾᔭᐃᒋᐊᕐᓂᕐᒧᑦ ᐸᕐᓇᐅᑎᒥᑦ 

ᑲᒪᔾᔪᑎᐅᓂᐊᖅᑐᒥᑦ ᓱᕈᓯᕐᓂᑦ ᖁᓄᔪᕐᓂᐊᖅᑕᐅᓂᒃᑯᑦ ᐋᓐᓂᖅᑕᐅᕙᑦᑐᓂᑦ ᐊᒻᒪᓗ 

ᖁᓄᔪᕐᓂᐊᕐᓂᐅᕙᑦᑐᓂᑦ ᓄᓇᕗᒻᒥ ᐊᒻᒪᓗ, ᓱᓕ, ᑖᓐᓇ ᐊᐅᓚᔾᔭᐃᒋᐊᕈᑎ 

ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᓗᓂ ᐆᒪ ᒪᓕᒐᓕᐅᖅᕕᐅᑉ ᐊᑕᓂᖓ ᐃᓱᓕᓚᐅᖅᑎᓐᓇᒍ. 

 

2. ᑕᐃᒃᑯᐊ ᐃᓕᓐᓂᐊᕈᑎᒃᓴᑦ ᐊᒻᒪ ᑎᑎᕋᖅᓯᒪᔪᑦ ᐃᑲᔪᕈᑎᒃᓴᑦ ᓱᕈᓯᕐᓄᑦ ᒪᒃᑯᒃᑐᓄᓪᓗ 

ᖁᐊᖅᓵᖅᓯᒪᓂᑯᓄᑦ ᐊᒃᓱᕈᖅᑐᓄᑦ ᐃᓅᓯᖏᑎᒍᑦ ᓴᓇᔭᐅᖁᓪᓗᒋᑦ ᐅᖃᓕᒫᒐᐃᑦ 

ᐃᓗᓕᒋᖃᓯᐅᑎᓗᓂᒋᑦ ᒐᕙᒪᒃᑯᑦ ᐊᐅᓚᔾᔭᐃᒋᐊᕐᓂᕐᒧᑦ ᐸᕐᓇᐅᑎᖏᓐᓂᒃ ᑭᐅᓯᖁᓪᓗᒋᑦ ᓱᕈᓯᕐᓂᒃ 

ᐊᑐᕐᓂᕐᓗᐃᖃᑦᑕᕐᓂᕐᒧᑦ ᐊᒻᒪ ᖁᓄᔪᕐᓂᐊᖅᑕᐅᒪᔪᓄᑦ ᐃᑲᔪᕈᑕᐅᖁᓪᓗᒋᑦ ᓄᓇᕗᒥ. 

ᐅᒥᒻᒪᒃ ᐃᓪᓗ 

 

ᐅᒥᒻᒪᒃ ᐃᓪᓗ ᓱᕈᓰᑦ ᐱᓪᓗᒋᑦ ᐊᔭᐅᕆᔾᔪᔨᔨᐅᔪᖅ ᐃᖃᓗᓐᓂ ᑲᒪᓪᓗᐊᑕᖃᑦᑕᖅᑐᖅ ᐱᒋᐊᓕᖏᓐᓂᑦ ᓱᕈᓰᑦ 

ᒪᒃᑯᒃᑐᐃᓪᓗ ᐋᓐᓂᖅᑕᐅᖃᑦᑕᖅᓯᒪᔪᑦ. ᑖᓐᓇ ᐃᓪᓗ ᐋᖅᑭᑦᑕᐅᓯᒪᔪᖅ ᑲᓇᑕᒥ ᓄᐊᓴᐃᔨᖏᓐᓄᑦ 

ᐅᑭᐅᖅᑕᖅᑐᒥ ᓱᕈᓯᕐᓄᑦ ᒪᒃᑯᑦᑐᓄᓪᓗ ᑎᒥᐅᔪᒧᑦ ᓱᕈᓯᕐᓄᑦ ᑐᓐᖓᓱᒃᕕᐅᔪᓐᓇᖅᑐᓂ ᐃᓂᐅᔪᖅ ᑕᕝᕙᓂᓗ 

ᑲᓇᑕᒥ ᐸᓖᓯᒃᑯᑦ, ᓱᕈᓯᕐᓂᑦ ᐃᓚᒌᓂᓪᓗ ᐱᔨᑦᑎᕋᖅᑎᑦ ᐊᒻᒪᓗ ᓱᕈᓯᕐᓄᑦ ᓘᑦᑖᑦ ᑐᑭᒧᐊᑦᑎᑦᑎᔪᓐᓇᕐᒪᑕ 

ᐱᔨᑦᑎᕋᐅᑎᖏᓐᓂᑦ. 

 

ᓈᓚᓐᓂᖃᖅᑎᑦᑎᔪᓂ ᐅᖃᐅᓯᐅᔪᓂᑦ, ᑲᑎᒪᔨᕋᓛᑦ ᑐᓴᖃᑦᑕᓚᐅᖅᑐᑦ ᐊᒥᓱᓂᑦ ᑭᐅᔭᖅᑐᖅᓯᒪᔪᓂᑦ 

ᐱᔾᔪᑎᖃᖅᑐᓂᑦ ᐱᒻᒪᕆᐊᓘᔪᒥᑦ ᑖᓐᓇ ᑎᒥᐅᔪᖅ ᐱᓕᕆᖃᑕᐅᖃᑦᑕᕐᒪᑦ ᑲᒪᒋᔭᖃᖅᑐᑎᒃ ᐃᓱᒫᓘᑎᐅᔪᓂᑦ 

ᐱᔾᔪᑎᖃᖅᑐᓂᑦ ᓱᕈᓯᕐᓂᑦ ᖁᓄᔪᕐᓂᐊᖅᑕᐅᓂᒃᑯᑦ ᐋᓐᓂᖅᑕᐅᖃᑦᑕᖅᑐᓂᑦ.  

 

 

ᐊᖏᔪᖅᑳᖑᖃᑕᐅᔪᖅ ᐱᓕᕆᕕᖓᓂᑦ ᐋᓐᓂᐊᖅᑕᐃᓕᓕᕆᔨᒃᑯᑦ ᐃᒫᒃ ᐅᓂᒃᑳᖃᓚᐅᖅᑐᖅ: 

 

“ᑖᓐᓇ ᐅᒥᒻᒪᒃ ᐃᓪᓗ ᐱᒻᒪᕆᐊᓘᓪᓗᓂ ᐃᓚᒋᕙᐅᖃᑦᑕᖅᑐᖅ ᐱᓕᕆᔾᔪᑎᑦᑎᓐᓄᑦ 

ᐃᓚᒋᔭᐅᓪᓗᓂ ᐱᓪᓗᒋᑦ ᓱᕈᓰᑦ ᖁᓄᔪᕐᓂᐊᖅᑕᐅᓂᒃᑯᑦ ᐋᓐᓂᖅᑕᐅᖃᑦᑕᖅᑐᑦ 

ᑲᒪᒋᕙᐅᑦᑎᐊᖃᑦᑕᖏᑦᑐᓪᓗ. ᑖᓐᓇ ᑲᑎᑎᖅᑕᐅᓯᒪᔪᖅ ᐱᓕᕆᓂᐅᔪᖅ ᐱᔨᑦᑎᕋᐅᑎᓘᓐᓃᑦ 

ᑮᓇᐅᔭᖃᖅᑎᑕᐅᔪᖅ ᒐᕙᒪᒃᑯᑦ ᐱᓕᕆᕕᖏᓐᓄᑦ ᐊᔾᔨᒌᓐᖏᑦᑐᓄᑦ 

ᐋᓐᓂᐊᖅᑕᐃᓕᓕᕆᔨᒃᑯᓄᑐᐊᖑᓐᖏᑦᑐᖅ ᒐᕙᒪᐅᑉ ᐃᓗᐊᓂᑦ. ᖃᐅᔨᓴᑐᐃᓐᓇᖃᑦᑕᖏᑦᑐᑦ 

ᑭᖑᓂᖓᒍᑦ ᖁᓄᔪᕐᓂᐊᖅᑕᒥᓂᐅᔪᓂᑦ ᐋᓐᓂᐊᕕᒻᒥ, ᑭᓯᐊᓂᓕ ᐊᐅᓚᔪᑦ ᐃᓗᑦᑑᓪᓗᑎᒃ 

ᐋᓐᓂᐊᕕᑦᑎᑐᑦ ᐋᓐᓂᖅᑕᐅᓯᒪᔪᓄᑦ ᑲᒪᒋᔭᐅᑦᑎᐊᖏᑦᑐᓄᓪᓗ. ᑕᐃᑲᓂ ᖃᐅᔨᓴᕈᓐᓇᖅᑐᑦ 

ᓇᔾᔨᓕᖅᑐᖃᕐᒪᖔᖅ ᐊᒻᒪᓗ ᓄᓕᐊᖅᑕᐅᓂᒃᑯᑦ ᖁᐱᕐᕆᒃᓯᒪᒻᒪᖔᑕ. ᐃᓄᓕᕆᔨᖃᕐᒥᔪᑦ ᐊᒻᒪᓗ 

ᓘᒃᑖᖃᖅᑐᑎᒃ. ᓘᑦᑖᖃᖅᑐᒍᑦ ᐊᑭᓕᖅᓱᑕᑦᑎᓐᓂᑦ ᓱᕈᓯᕐᓄᑦ ᖃᐅᔨᓴᖅᑎᐅᓪᓗᓂ ᐅᒥᒻᒪᒃ 

ᐃᓪᓗᖓᓂ. ᑐᑦᑕᖅᕕᖃᕐᓂᔪᑦ ᐅᕝᕙᓘᓐᓃᑦ ᐃᓐᓇᑐᖃᕐᓂᑦ ᐱᓕᕆᖃᑎᖃᖃᑦᑕᖅᑐᓂᑦ ᓱᕈᓯᕐᓂᑦ 

ᐃᓚᒌᓂᓪᓗ. ᑲᒪᒋᔭᐅᖃᑦᑕᖅᑐᑦ ᒪᓕᒃᓱᐊᖅᑕᐅᓪᓗᑎᒃ, ᐅᕙᖓ ᑐᑭᓯᓯᒪᔭᖓᒍᑦ, 

ᖃᐅᔨᓴᖅᑕᐅᑐᐃᓐᓇᐸᓐᖏᑦᑐᑦ ᐃᓅᓕᓴᖅᑕᐅᑐᐃᓐᓇᖅᐸᒐᑎᓪᓗ, ᑭᓯᐊᓂᓕ ᑲᔪᓰᓐᓇᖅᑐᒃᑯᑦ 

ᐱᔨᑦᑎᕋᖅᑕᐅᒐᓱᑉᐸᑦᑐᑦ. ᑕᐃᒫᓪᓕ ᐃᓚᒌᑦ ᓱᕈᓰᓪᓗ ᐱᓕᕆᐊᖑᔪᓐᓇᖅᑐᑦ ᐅᒥᒻᒪᒃ ᐃᓪᓗᖓᓄᑦ 

ᐊᑯᓂᐅᓂᖅᓴᖅ ᐊᒻᒪᓗ ᑭᖑᓂᖓᒍᑦ ᐱᑎᑕᐅᓗᑎᒃ ᐊᓯᖏᓐᓂᑦ ᐱᔨᑦᑎᖅᑕᐅᓂᐅᔪᓂᑦ, 

ᓄᓇᓕᓐᓂ ᐱᔨᑦᑎᕋᐅᑎᑎᒍᑦ, ᐱᔨᑦᑎᕋᐅᑎᑎᒍᑦ ᐋᓐᓂᐊᖅᑕᐃᓕᓕᕆᓂᕐᒥ, ᐅᕝᕙᓘᓐᓃᑦ 

ᐊᓯᖏᓐᓂ ᒐᕙᒪᒃᑯᑦ ᐱᓕᕆᕕᖏᓐᓂᑦ.” 

 

 

ᐊᖏᔪᖅᑳᖑᖃᑕᐅᔪᖅ ᐱᓕᕆᕕᖓᓂᑦ ᒪᓕᒐᓕᕆᔨᒃᑯᑦ ᐃᒫᒃ ᐃᓚᒋᐊᖅᓯᓚᐅᕐᒥᔪᖅ: 

 

“ᖃᐅᔨᓴᖅᑏᑦ ᑕᒪᒃᑮᓐᓃᓐᖔᖅᑐᑦ ᑕᐃᒪᐃᑦᑐᓂᒃ ᖃᐅᔨᓴᖅᑎᓂᒃ ᐱᓕᕆᖃᑎᖃᖃᑦᑕᖅᑐᑦ 

ᖃᓂᒃᓴᖅᑐᑎᒃ ᐃᖅᑲᓇᐃᔭᖅᑎᖏᓐᓂᑦ ᐅᒥᒻᒪᒃ ᐃᓪᓗᖓᓂ ᖃᐅᔨᒪᓇᓱᐊᖅᑐᑎᒃ 

ᖁᓄᔪᕐᓂᐊᖅᑕᒥᓂᐅᒻᒪᖔᖅ ᖃᐅᔨᓴᕈᑎᓂᑦ ᐊᑐᕆᐊᖃᕐᒪᖔᑕ, ᐊᒻᒪᓗ ᑕᐃᒪᐃᒋᐊᖃᖅᐸᑕ ᑕᐃᑲᓂ 

ᐅᒥᒻᒪᒃ ᐃᓪᓗᖓᓂ ᑲᒪᒋᕙᐅᓲᑦ ᓱᕈᓯᕐᓄᑦ ᓘᑦᑖᒧᑦ ᐋᓐᓂᖅᑕᒥᓂᐅᓱᒋᔭᐅᓗᓂ ᑲᒪᒋᔭᐅᓗᓂ. 

ᐋᖅᑭᑎᖅᑕᐅᓲᑦ ᓱᕈᓯᐅᑉ ᐊᐱᖅᓱᖅᑕᐅᓂᕆᓂᐊᖅᑕᖏᑦ ᐅᒥᒻᒪᒃ ᐃᓪᓗᖓᓂ ᐊᐱᖅᓱᖅᑕᐅᕕᖓᓂ. 

ᑕᐃᒪᓕ ᖃᐅᔨᓴᖅᑕᐅᒋᐊᓕᓕᒫᑦ ᐱᔭᕇᖅᑕᐅᑉᐸᑕ ᐊᒻᒪᓗ ᑐᑭᓯᐅᒪᔾᔪᑎᓂᑦ ᐸᓯᑦᑎᔾᔪᑎᒃᓴᓂᓪᓗ 

ᓄᐊᑦᑎᒌᖅᑲᑕ, ᐃᓱᒪᑖᖅᑐᖃᓲᖅ ᓈᒻᒪᑦᑐᓂᑦ ᐸᓯᔭᒃᓴᐅᔾᔪᑎᑕᖃᕐᒪᖔᖅ ᑎᒍᓯᔾᔪᑎᒃᓴᕐᓂᑦ. 

ᖃᐅᔨᓴᖅᑏᑦ ᐊᔾᔨᐅᖏᑦᑐᓂᑦ ᐱᕋᔭᓐᓂᐅᔪᓂᑦ ᖃᐅᔨᓴᖅᑏᑦ ᐱᓕᕆᖃᑎᖃᓲᖑᔪᑦ ᖃᓂᒃᓴᖅᑐᑎᒃ 

ᑲᓇᑕᒥ ᐃᖅᑲᖅᑐᐃᕕᒻᒥ ᐸᓯᑦᑎᔨᖏᓐᓂᑦ ᑐᕚᖃᖅᑐᑎᒃ ᑐᑭᓯᐅᒪᔾᔪᑎᓂᑦ ᖃᐅᔨᓴᖅᑕᐅᓂᒥᓂᖏᓐᓂᑦ 

ᖃᐅᔨᒪᑦᑎᐊᕋᓱᐊᕐᓗᑎᒃ ᐃᖅᑲᖅᑐᐃᕕᒻᒥ ᐸᓯᑦᑎᔨ ᖃᐅᔨᓴᖅᑕᐅᓂᒥᓂᖏᓐᓂᑦ ᖃᐅᔨᒪᒐᓗᐊᕐᒪᖔᖅ 

ᐊᒻᒪᓗ ᐊᑐᐃᓐᓇᐅᓕᖅᑐᓂ ᐃᖅᑲᖅᑐᐃᕕᒻᒥ ᐱᓕᕆᐊᖃᕐᓂᕐᒥᑦ.” 

ᑭᒡᒐᖅᑐᐃᔨ ᐃᓱᒫᓘᑎᒥᓂᒃ ᐅᖃᐅᓯᖃᓚᐅᖅᑐᖅ ᑖᓐᓇ ᐅᒥᒻᒪᒃ ᐃᓪᓗ ᓱᓕ ᐃᓚᓕᐅᑎᔭᐅᓯᒪᓐᖏᒻᒪᑦ 

ᒐᕙᒪᒃᑯᑦ ᐱᓕᕆᐊᖃᕈᒪᓂᖏᓐᓄᑦ ᓱᕈᓰᑦ ᐋᓐᓂᖅᑕᐅᖃᑦᑕᕐᓂᖏᓐᓄᑦ, ᐃᒪᐃᓕᐅᖅᑐᓂ: 

 

“ᑐᕌᕆᐊᒃᑲᓂᑲᐃᓐᓇᕈᒪᔪᖓ ᐅᒥᒻᒪᒃ ᐃᓪᓗ ᐅᖃᐅᓯᕆᓗᒍ. ᑖᓐᓇ ᐅᒥᒻᒪᒃ ᐃᓪᓗ ᐊᒃᓱᕐᔪᐊᒻᒪᕆᐊᓗᒃ 

ᐃᑲᔫᑎᒃᓴᐅᒻᒪᑦ ᐊᒻᒪᓗ ᐱᔨᑦᑎᕋᖅᕕᐅᓪᓗᓂ ᐊᑐᖅᑕᐅᓐᖏᓗᐊᖃᑦᑕᖅᑐᓂᑦ, ᑕᐃᒫᖏᓛᒃ 

ᕿᒥᕐᕈᒐᐃᒐᒪ ᐊᔭᐅᕆᔾᔪᔭᒥᓂᐅᔪᓂᑦ ᑎᑎᕋᖅᑕᐅᓯᒪᔪᓂᑦ ᑕᑯᖃᑦᑕᕋᑦᑕ ᓱᕈᓯᕐᓂᑦ 

ᖁᓄᔪᕐᓂᐊᖅᑕᐅᓂᒃᑯᑦ ᐋᓐᓂᖅᑕᐅᖃᑦᑕᖅᑐᓂᑦ, ᐅᒥᒻᒪᒃ ᐃᓪᓗ ᐱᖃᑕᐅᑎᑕᐅᓇᓂᓗ. ᑕᐃᒫᒃ 

ᓂᕆᐅᒃᑲᓐᓂᕋᓗᐊᖅᑐᖓ, ᓱᓕᒃᑲᓐᓂᕐᖏᓛᒃ, ᑕᐃᑲᓂ ᓄᑖᓂ ᐊᔾᔨᒌᓕᖅᑎᑕᐅᓯᒪᔪᓂ 

ᒪᓕᑦᑕᐅᔭᕆᐊᓕᓐᓂ ᐱᕙᓪᓕᐊᔾᔪᓯᐅᒋᐊᓕᓐᓂᓗ ᐃᓄᓕᕆᔨᒃᑯᑦ ᐱᓕᕆᕕᖓᓄᑦ ᑖᓐᓇ ᐅᒥᒻᒪᒃ ᐃᓪᓗ 

ᑎᑎᕋᖅᑕᐅᓯᒪᓕᕐᒪᑦ ᐊᓯᐊᒎᖅᕕᖃᓐᖏᓪᓗᓂ ᐱᓕᕆᖃᑕᐅᒋᐊᖃᕐᓗᓂ ᑕᐃᒪᑦᑐᖅᑕᖃᖅᑎᓪᓗᒍ. ᐄ 

ᑖᓐᓇ ᐃᓚᒋᔭᐅᒻᒪᑦ ᐃᓚᒃᑲᓐᓂᖏᓐᓄᑦ ᐊᐅᓚᔾᔭᐃᒋᐊᕐᓂᐅᑉ ᐸᕐᓇᐅᑎᐅᑉ, ᐃᓗᓕᖏᑕ 

ᑲᑎᑎᖅᑕᐅᓂᖏᑦ ᐃᓱᒫᓘᑎᒋᒐᓛᒃᑲᒃᑭᑦ.” 

 

ᑲᑎᒪᔨᕋᓛᑦ ᐊᑐᓕᖁᔨᕗᑦ: 

 

 

 

 

 

 

 

 

 

  

3. ᑖᓐᓇ ᐱᓕᕆᕕᖓᑦ ᐃᓄᓕᕆᔨᒃᑯᑦ ᐱᓕᕆᖁᔭᐅᓪᓗᓂ ᐃᓚᓕᐅᔾᔨᓂᕐᒥᑦ ᐅᒥᒻᒪᒃ ᐃᓪᓘᑉ 

ᐱᓕᕆᓂᕆᕙᑦᑕᖏᓐᓂᑦ ᐃᓄᓕᕆᔨᒃᑯᑦ ᒪᓕᑦᑕᐅᖁᔭᖏᓐᓄᑦ ᐱᕙᓪᓕᐊᔾᔪᓯᖏᓐᓄᓪᓗ 

ᐊᒻᒪᓗ, ᑮᓇᐅᔭᒃᑲᓂᕐᓂᑦ ᑐᓂᔭᐅᓗᑎᒃ ᐅᒥᒻᒪᒃ ᐃᓪᓗ ᐱᔨᑦᑎᕋᕈᓐᓇᓂᐊᕐᒪᑦ ᓄᓇᓕᓐᓂ 

ᐃᖃᓗᐃᑦ ᓯᓚᑖᓃᑦᑐᓂᑦ. 

ᓄᐊᑦᑕᐅᓂᖏᑦ ᐊᑐᖅᑕᐅᓂᖏᓪᓗ ᖃᐅᔨᒪᔾᔪᑎᑦ ᑎᑎᕋᖅᓯᒪᔪᑦ 
 

ᑭᒡᒐᖅᑐᐃᔨᐅᔫᑉ ᐊᕐᕌᒍᑕᒫᖅᓯᐅᑎᖏᑦ ᐅᓂᒃᑳᓕᐊᒥᓂᖏᑦ ᐃᓚᖃᕐᒪᑕ ᐅᓂᒃᑳᓕᐊᒥᓂᖏᓂᑦ ᐱᔾᔪᑎᖃᖅᑐᓂᑦ 

ᖃᓄᐃᓕᖓᓕᕐᓂᖏᓐᓂᑦ ᓱᕈᓰᑦ ᒪᒃᑯᑦᑐᓪᓗ ᓄᓇᕗᒻᒥ ᑕᐃᒪᐃᒋᐊᖃᖅᑎᑕᐅᒻᒪᑦ ᐃᓗᓕᖏᓐᓄᑦ ᓇᓴᐅᑎᓕᐅᑉ 

35(1) ᑭᒡᒐᖅᑐᐃᔨᐅᔫᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐱᖁᔭᕐᔪᐊᖓᒍᑦ. 
 

2022-ᒥᓂᑦ, ᑭᒡᒐᖅᑐᐃᔨᐅᔫᑉ ᐊᕐᕌᒍᑕᒫᖅᓯᐅᑎᖏᑦ ᐅᓂᒃᑳᓕᐊᒥᓂᖏᑦ ᖃᓄᐃᓕᖓᓕᕐᓂᕆᔭᖏᓐᓄᑦ 

ᒪᒃᑯᑦᑐᑦ ᓄᓇᕗᒻᒥᐅᑕᐃᑦ ᑎᑎᕋᖅᓯᒪᓂᖏᑦ ᐃᓗᓕᖃᖃᑦᑕᔪᒻᒪᑕ ᖃᐅᔨᒪᔾᔪᑎᓂᑦ ᑎᑎᕋᖅᑕᐅᓯᒪᔪᓂᑦ 

ᑐᑭᓯᐅᒪᔾᔪᑎᓂᓪᓗ ᓄᐊᑦᑕᐅᓯᒪᔪᓂᑦ ᐱᔾᔪᑎᖃᖅᑐᓂᑦ ᒐᕙᒪᒃᑯᑦ ᐱᔨᑦᑎᕋᐅᑎᖏᓐᓂᑦ ᐊᒃᑐᖅᓯᓲᓂᑦ 

ᓱᕈᓯᕐᓂᑦ, ᒪᒃᑯᑦᑐᓂᑦ, ᐃᓚᒌᓂᓪᓗ ᓄᓇᕗᒻᒥ ᐊᒻᒪᓗ ᖃᓄᐃᑦᑐᓃᓐᖔᕐᒪᖔᑕ ᐃᓅᖃᑎᒌᖑᔪᓂᑦ 

ᐱᔨᑦᑎᕋᖅᕕᐅᕙᑦᑐᓂ. ᑕᒪᓐᓇ ᑲᔪᓰᓐᓇᖅᑐᖅ ᖃᐅᔨᒪᔾᔪᑎᒃᓴᕐᓂᑦ ᓄᐊᑦᑎᓂᖅ ᓴᖅᑭᖅᓯᒍᑎᐅᓯᒪᔪᖅ 

ᖃᓄᐃᓕᖓᓕᒥᓂᖏᓐᓂᑦ ᓱᕐᕋᑦᑕᐅ<ᐅᖅᑎᓐᓇᒋᑦ ᐃᓚᖓᒍᑦ, ᑐᑭᓯᐅᒪᔾᔪᑎᓂᑦ ᐊᑐᐃᓐᓇᐅᓕᖅᑎᑎᓪᓗᓂ 

ᖃᐅᔨᒋᐊᕋᒃᓴᐅᔪᓂᑦ ᐊᒻᒪᓗ ᓴᓂᓕᖃᖅᑎᒐᒃᓴᐅᔪᓂᑦ ᓇᐅᒃᑯᑦ ᐊᔾᔨᒌᒻᒪᖔᑕ ᖃᐅᔨᓴᕐᓗᑎᒃ. 
 

ᐃᓗᐊᓂ 2024-ᒥ ᐅᓂᒃᑳᓕᐊᒥᓂᖏᓐᓂ ᐱᔾᔪᑎᓕᓐᓂᑦ ᕿᒥᕐᕈᓂᒥᓂᖏᓐᓂᑦ ᑭᒡᒐᖅᑐᐃᔨᐅᔫᑉ 2020-21, 

2021-22, 2022-23 ᐊᕐᕌᒍᑕᒫᖅᓯᐅᑎᖏᓐᓂᑦ ᐅᓂᒃᑲᓕᐊᒥᓂᖏᓐᓂ, ᐊᕐᕌᒍᑕᒫᖅᓯᐅᑎᑦ ᐅᓂᒃᑲᓕᐊᒥᓂᖏᑦ 

2020-ᒥᑦ ᑕᒪᐅᖓ 2023-ᒧᑦ, ᑲᑎᒪᔨᕋᓛᑦ ᓇᐅᑦᓯᖅᑐᖅᑎᐅᔪᑦ ᒐᕙᒪᒃᑯᑦ ᐊᐅᓚᓂᖏᓐᓂᑦ 

ᑮᓇᐅᔭᖅᑐᕈᑎᒥᓂᖏᓐᓂᓪᓗ ᐊᑐᓕᖁᔨᖃᑦᑕᖅᓯᒪᒻᒪᑕ ᑖᓐᓇ ᑭᒡᒐᖅᑐᐃᔨᐅᔪᖅ ᓱᕈᓯᕐᓄᑦ ᒪᒃᑯᑦᑐᓄᓪᓗ 

ᖃᐅᔨᒪᓇᓱᐊᖁᔭᐅᓪᓗᓂ ᑕᒪᒃᑯᐊ ᖃᐅᔨᓴᖅᑕᐅᓂᖏᑦ ᐊᔾᔨᒌᓐᖏᑦᑐᕈᓘᔭᐃᑦ ᖃᐅᔨᒪᔾᔪᑎᑦ 

ᑎᑎᕋᖅᑕᐅᓯᒪᔪᑦ ᐊᕐᕌᒍᑕᒫ*ᓯᐅᑎᓂ ᐃᓂᒃᑳᓕᐊᒥᓂᕐᓂ ᖃᐅᔨᓴᖅᑕᐅᖃᑦᑕᕐᒪᖔᑕ ᖃᐅᔨᒐᓱᓪᓗᑎᒃ 

ᓴᖑᕙᓪᓕᐊᓂᐅᔪᓂᑦ ᐊᒻᒪᓗ ᖃᐅᔨᒃᑲᐃᔾᔪᑎᐅᓂᐊᖅᑐᓂᑦ ᐱᔨᑦᑎᕋᖅᑎᐅᔪᓂᑦ ᐃᓱᒫᓗᓇᖅᓯᕙᓪᓕᐊᔪᓂᑦ 

ᐅᕝᕙᓘᓐᓃᑦ ᓇᓗᓇᐃᖅᑕᐅᓯᒪᔪᓂᑦ ᐱᔨᑦᑎᕋᐅᑎᓂᑦ ᐋᖅᑭᒋᐊᖅᑕᐅᒋᐊᖃᓕᖅᑐᓂᑦ. 
 

ᑲᑎᒪᔨᕋᓛᑦ ᖁᕕᐊᓱᓪᓚᕆᓚᐅᖅᑐᑦ ᖃᐅᔨᒋᐊᒃᓴᖅ ᑖᓐᓇ ᑭᒡᒐᖅᑐᐃᔨ ᑖᒃᓱᒥᖓ ᐊᑐᓕᖁᔭᓕᐊᒥᓂᐅᔪᒥᑦ 

ᐊᑐᓪᓚᕆᓕᕐᒪᑦ. ᑕᐃᑲᓂ 2023-2024-ᒥ ᐊᕐᕌᒍᑕᒫᖅᓯᐅᑎᓂ ᐅᓂᒃᑳᓕᐊᒥᓂᖏᓐᓂ ᐃᓚᖃᕐᒪᑕ 

ᖃᐅᔨᓴᖅᑕᒥᓂᖏᓐᓂᑦ ᖃᐅᔨᒪᔾᔪᑎᐅᔪᓂᑦ ᑎᑎᕋᖅᓯᒪᔪᓂᑦ ᐊᒻᒪᓗ ᓇᒧᑦ ᓴᖑᒋᐊᖅᓯᒪᔫᔮᕐᒪᖔᑕ 

ᐅᖃᐅᓯᖃᖅᑐᓂ ᒐᕙᒪᒃᑯᑦ ᐱᓕᕆᕕᖏᓐᓄᑦ. ᐊᒻᒪᓗ ᖄᖓᒍᒃᑲᓐᓂᖅ, ᑭᒡᒐᖅᑐᐃᔨ ᑐᓂᓯᓯᒪᔪᖅ 16-ᓂᑦ 

ᐊᑐᓕᖁᔭᓕᐊᖏᓐᓂᑦ ᓇᓗᓇᐃᖅᓯᒪᔭᖏᓐᓄᑦ ᒐᕙᒪᒃᑯᑦ ᐱᓕᕆᕕᖏᓐᓄᑦ ᒪᓕᑦᑐᓂᑦ ᑐᑭᓯᓯᒪᓂᕆᔭᖏᓐᓂᑦ 

ᖃᐅᔨᒪᔾᔪᑎᐅᔪᓂᑦ ᑐᑭᓯᐅᒪᔾᔪᑎᓂᓪᓗ, ᐱᖃᓯᐅᔾᔨᓪᓗᓂ ᐊᑐᓕᖁᔭᓕᐊᒥᑦ ᑖᓐᓇ “ᐱᓕᕆᕕᖓᑦ ᓯᕗᓕᖅᑎᓂᑦ 

ᒐᕙᒪᐅᖃᑎᒌᓂᓪᓗ ᐱᓕᕆᐊᖃᖅᑎᒃᑯᑦ ᓯᕗᓕᐅᕆᓗᑎᒃ, ᐱᓕᕆᖁᓪᓗᒋᑦ ᖃᐅᔨᒪᓇᓱᐊᕐᓗᑎᒃ 

ᐅᓪᓗᒥᒨᖓᔪᓂᑦ, ᐃᓗᐃᑦᑐᓂᑦ, ᐊᒻᒪᓗ ᓱᓕᔪᓂᑦ ᓇᓴᖅᑕᐅᓯᒪᔪᓂᑦ ᐊᑐᐃᓐᓇᖅᑕᖃᕋᓗᐊᕐᒪᖔᖅ ᑕᐃᑲᓂ 

ᓄᓇᕗᒻᒥ ᑭᓪᓕᓯᓂᐊᖅᑎᑯᑦ ᐊᓪᓚᕝᕕᖓᓂ.” 

ᐅᖃᐅᓯᐅᓯᒪᒻᒥᒻᒪᑦ ᑖᒃᑯᐊ ᓄᓇᕗᒻ ᑭᓪᓕᓯᓂᐊᖅᑎᒃᑯᑦ ᐱᕙᕆᐊᑐᔪᖅᓯᐅᓂᕐᒪᑕ ᐅᓪᓗᒥᒨᖓᔪᓂᑦ 

ᓈᓴᖅᑕᐅᓯᒪᔪᓂᑦ ᓴᖅᑭᖅᓯᒐᓱᓐᓂᕐᒥᑦ ᓄᓇᕗᒻᒥ, ᑕᐃᒫᓪᓗ ᐃᓚᑰᕗᑦ ᑭᒡᒐᖅᑐᐃᔨᐅᔫᑉ ᐅᓂᒃᑲᓕᐊᒥᓂᖏᑦ. 

ᓈᓚᓐᓂᖃᖅᑎᑦᑎᔪᓂ, ᐊᖏᔪᖅᑳᖑᖃᑕᐅᔪᖅ ᐱᓕᕆᕕᖓᓂᑦ ᓯᕗᓕᖅᑎᓂᑦ ᒐᕙᒪᐅᖃᑎᒌᓂᓪᓗ 

ᐱᓕᕆᐊᖃᖅᑎᓂ ᑖᒃᓱᒥᖓ ᑭᐅᔪᒻᒪᑦ: 

“ᖁᕕᐊᓱᑦᑐᖓ ᐃᓕᒃᓯᓐᓂᑦ ᐅᖃᐅᔾᔨᒋᐊᒃᓴᖅ ᑕᐃᒪᓐᖓᓂᑦ ᐃᖅᑲᓇᐃᔮᖅᑖᑎᑦᑎᔪᒐᑦᑕ 

ᐊᐅᓚᑦᑎᔨᐅᓂᐊᖅᑐᒥᑦ ᓄᓇᕗᒻᒥ ᑭᓪᓕᓯᓂᐊᕐᓂᕐᒧᑦ ᐊᓪᓚᕝᕕᖓᓄᑦ, 

ᐱᕙᓪᓕᐊᓪᓗᐊᑲᓪᓚᒍᓐᓇᖅᓯᒪᕗᒍᑦ: ᓄᓇᕗᒻᒥ ᑭᓪᓕᓯᓂᐊᖅᑏᑦ 6−ᓂᑦ ᐃᖅᑲᓇᐃᔮᖁᑎᖃᕐᒪᑕ 

ᐊᒻᒪᓗ 4 ᐃᓐᓄᒃᑕᐅᓯᒪᓪᓗᑎᒃ, ᐊᐅᓚᑦᑎᔨᖓᓗ, ᐊᑯᓂ ᐃᖅᑲᓇᐃᔭᓕᖅᑐᒥᑦ ᐸᓐᓂᖅᑑᒥ, ᐊᒻᒪᓗ 

ᒪᕐᕉᒃ ᐃᖅᑲᓇᐃᔭᑲᐃᓐᓇᖅᑏᑦ ᐃᖃᓗᓐᓂ. ᐃᖅᑲᓇᐃᔭᖅᑎᑖᕋᓱᐊᕐᓃᑦ ᒪᕐᕉᓐᓂᒃ 

ᐊᐅᓚᑦᑎᔨᐅᖃᑕᐅᒐᔭᖅᑑᓐᓂᑦ ᐱᔭᕇᖅᑕᐅᓕᖅᑐᑦ. ᖃᐅᔨᒪᓇᓱᐊᖅᑐᒍᑦ ᓱᓕᔪᓂᑦ ᐅᓪᓗᒥᒨᖓᔪᓂᑦ 

ᓈᓴᐅᑎᑕᖃᖁᓪᓗᒍ ᐊᑐᐃᓐᓇᐅᔪᓂᑦ ᓄᓇᕗᒻᒥ ᑭᓪᓕᓯᓂᐊᖅᑏᑦ ᖃᕋᓴᐅᔭᒃᑯᑦ ᐃᑭᐊᖅᑭᕕᖓᓂ 

ᐊᒻᒪᓗ ᐃᓚᔭᐅᕙᓪᓕᐊᖏᓐᓇᓂᐊᖅᑐᑎᒃ ᖃᐅᔨᒪᔾᔪᑎᒃᓴᐃᑦ ᐊᑐᐃᓐᓇᐅᑎᑕᐅᔪᑦ.” 
 

ᑲᑎᒪᔨᕋᓛᑦ ᖁᕕᐊᓱᓚᐅᕐᒥᔪᑦ ᖃᐅᔨᒻᒪᑕ ᑭᐅᔭᖅᑐᖅᓯᒪᔫᑉ ᐅᖃᐅᓯᖏᓐᓂᑦ ᐱᕙᓪᓕᐊᓪᓗᐊᑲᓪᓚᑦᑎᑕᐅᓯᒪᒻᒪ 

ᖃᓄᖅ ᐃᓛᒃᑯᑦ ᒐᕙᒪᒃᑯᑦ ᐱᓕᕆᕕᖏᑦ ᑲᑐᔾᔨᕙᒻᒪᖔᑕ ᖃᐅᔨᒪᔾᔪᑎᓂᑦ ᑐᑭᓯᐅᒪᔾᔪᑎᓂᓪᓗ ᑭᒡᒐᖅᑐᐃᔨᐅᔫᑉ 

ᐊᓪᓚᕝᕕᖓᓂᑦ ᑕᐃᒪᓐᖓᓂᑦ ᑭᖑᓪᓕᖅᐹᖑᔪᔪᒥ ᐅᓂᒃᑲᓕᐊᒥᓂᖏᓐᓂᑦ. 

ᑭᓯᐊᓂᓕ, ᐃᓱᒫᓗᓇᖅᑐᖅᑕᖃᖅᐳᖅ ᓱᓕ ᐱᔾᔪᑎᖃᖅᑐᓂᑦ ᐱᕙᓪᓕᐊᑎᑕᐅᓂᖏᓐᓂᑦ ᐊᒻᒪᓗ 

ᐊᑐᖅᑕᐅᓂᖏᓐᓂᑦ ᑖᒃᓱᒪ ᐃᓄᓕᕆᔨᒃᑯᑦ ᓄᑖᖁᑎᖓ ᖃᕋᓴᐅᔭᒃᑯᑦ ᐊᐅᓚᑦᑎᔾᔪᑎᐅᔪᒥᑦ 

ᐸᕐᓇᑕᐅᓯᒪᔪᒥᓂᐅᔪᒥᑦ ᐊᑐᖅᑕᐅᓪᓚᕆᖃᑦᑕᓛᕐᓗᑎᒃ ᓄᐊᑦᑎᓂᕐᒧᑦ ᑲᑎᑎᕆᓂᕐᒧᓪᓗ ᑐᑭᓯᐅᒪᔾᔪᑎᓂᑦ 

ᐱᔾᔪᑎᖃᖅᑐᓂᑦ ᓴᐳᒻᒥᔭᐅᓂᖏᓐᓂᑦ ᓱᕈᓰᑦ ᒪᒃᑯᑦᑐᓪᓗ ᓄᓇᕗᒻᒥ. ᑕᒪᓐᓇ ᐱᑕᖃᑦᑎᐊᖏᓐᓂᖓ 

ᐃᓗᓕᖅᑐᔪᓂᑦ, ᑐᕚᕆᔭᒃᓴᐅᔪᓂᑦ ᓇᓗᓇᐃᖅᑕᐅᓯᒪᔪᓂᓪᓗ ᓱᓕᒻᒪᑕ ᐃᓱᒫᓗᓇᓪᓗᐊᑲᓪᓚᑦᑐᖅ.   
 

ᑖᓐᓇ ᐃᓱᒫᓗᒋᔭᐅᔪᖅ ᐅᖃᐅᓯᐅᓪᓚᕆᓚᐅᖅᑐᖅ ᐱᓕᕆᕕᖓᑕ ᐃᓄᓕᕆᔨᒃᑯᑦ ᐱᓕᕆᔨᖓᓄᑦ: 
 

“ᐅᖃᖅᑏᑦ, ᑐᕚᕆᔭᒃᓴᐅᔪᑦ ᖃᐅᔨᒪᔾᔪᑏᑦ ᕿᒥᖅᐱᒋᔭᐅᒻᒪᑕ ᑭᒃᑯᑦ ᓵᓐᖓᔭᒃᓴᒫᖑᒻᒪᖔᑕ ᖃᐅᔨᒪᓗᑎᒃ 

ᐱᓕᕆᔾᔪᑎᐅᔪᓄᑦ. ᑭᐅᔾᔪᑎᖏᓐᓂ ᐅᖃᐅᓯᖃᖅᑐᓂᑦ ᐊᓪᓗᖅᑕᐅᓯᒪᔪᓂᑦ ᐱᔨᑦᑎᕋᐅᑎᐅᒋᐊᓕᓐᓂᑦ 

ᓇᓗᓇᐃᖅᑕᐅᓯᒪᔪᓂᑦ ᑭᒡᒐᖅᑐᐃᔨᐅᔪᒧᑦ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐊᒻᒪᓗ ᑲᓇᑕᐅᑉ 

ᑕᒻᒪᖅᓯᒪᔪᖅᓯᐅᖅᑎᖓᓄᑦ, ᑖᓐᓇ ᐱᓕᕆᕕᐅᔪᖅ ᐊᖏᖅᓯᒪᓂᖃᔪᒻᒪᑦ ᐋᖅᑭᒋᐊᖅᓯᓂᐊᕐᓂᕋᖅᑐᑎᒃ 

ᒪᐃᑐᕆᒃᔅ ᖃᕋᓴᐅᔭᒃᑯᑦ ᐃᓄᓕᕆᕐᒥᑦ ᑲᑎᑎᖅᑕᐅᓯᒪᔪᒥᑦ ᐊᐅᓚᑦᑎᔾᔪᑎᐅᔪᒥᑦ. ᐊᕐᕌᒍᒥ 

ᐊᓂᒍᕋᑖᖅᑐᒥ, ᐊᓯᔾᔩᓪᓗᐊᑲᓪᓚᒃᓯᒪᔪᒍᑦ ᖃᓄᖅ ᓄᐊᑦᑎᕙᒻᒪᖔᑦᑕ, ᐊᐅᓚᑎᕙᒻᒪᖔᑦᑕ, ᐊᒻᒪᓗ 

ᐊᑐᖅᑎᑦᑎᕙᒻᒪᖔᑦᑕ ᓱᕈᓰᑦ ᖃᓄᐃᓐᖏᑎᐊᖅᑎᑕᐅᒐᓱᐊᕐᓂᖏᓐᓄᑦ ᖃᐅᔨᒪᔾᔪᑎᐅᔪᓂᑦ. 

ᐱᕙᓪᓕᐊᔭᐅᓂᖓ 1 ᑕᕝᕙᓂ ᒪᐃᑐᕆᒃᔅ ᖃᕋᓴᐅᔭᒃᑯᑦ ᐃᓄᓕᕆᕐᒥᑦ ᑲᑎᑎᖅᑕᐅᓯᒪᔪᒥᑦ 

ᐊᐅᓚᑦᑎᔾᔪᑎᐅᔪᒥ ᐱᔭᕇᖅᑕᐅᓯᒪᓕᖅᑐᖅ. ᐱᕙᓪᓕᐊᔭᐅᓂᖓ 2 ᒫᓐᓇ ᐱᒋᐊᖅᓯᒪᓪᓚᕆᓕᖅᑐᓂ. 

ᑕᕝᕙᓂ ᐱᕙᓪᓕᐊᔭᐅᓂᖓᓂ 2-ᒥ, ᐃᒃᓯᕙᐅᑖᖅ, ᐃᓚᖃᖅᑐᖅ ᐊᐅᓪᓛᖅᑎᕆᓂᕐᒥᑦ ᓄᐊᑦᑕᐅᓯᒪᔪᓂᑦ 

ᖃᐅᔨᒪᔾᔪᑎᐅᔪᓂᑦ, ᐋᖅᑭᒋᐊᖅᑕᐅᓪᓗᑎᒃ ᖃᐅᔨᒪᔾᔪᑎᑦ, ᐊᒻᒪᓗ ᓄᓇᕗᓕᒫᒧᑦ−ᑐᕌᖓᔪᓂᑦ 

ᐃᖅᑲᓇᐃᔭᖅᑎᓂᑦ ᓄᖅᑲᖅᑕᐃᓕᑎᑦᑎᓂᕐᒧᑦ ᑐᕌᖓᔪᓂᑦ ᐃᖅᑲᓇᐃᔭᖅᑎᖏᓐᓄᑦ. 

ᐋᖅᑭᒋᐊᖅᑕᐅᓯᒪᒻᒥᔪᑦ ᖃᓄᖅ ᐃᑲᔪᖅᑕᐅᒋᐊᓖᑦ ᑐᓂᕐᕈᑎᒋᔭᐅᕙᒻᒪᖔᑕ ᓈᓴᐅᓯᖅᓱᐃᔾᔪᑎᒥᑦ 

ᐊᑐᓕᖅᑎᑦᑎᓯᒪᒻᒥᔪᑦ, ᐋᖅᑭᒋᐊᖅᑕᐅᓪᓗᑎᒃ ᓱᓕᒻᒪᖓᑕ ᐊᒻᒪᓗ ᐊᔾᔨᒌᓂᑦ ᑕᑯᓐᓈᕐᓗᑎᒃ 

ᐃᓱᒪᑖᖃᑦᑕᕈᓐᓇᓂᐊᕐᒪᑕ ᐊᒻᒪᓗ ᐱᓕᕆᑦᑎᐊᕋᓗᐊᕐᒪᖔᑕ ᖃᐅᔨᒪᔾᔪᑎᐅᓗᑎᒃ. 
 

ᐊᑐᓕᖅᑎᑦᑎᕋᑖᔪᔪᒍᑦ ᐃᓅᔪᓐᓃᕈᑎᐅᔪᓐᓇᖅᑐᒥᑦ ᖃᓄᐃᓐᓂᖅᑕᑲᖅᐸᑦ ᐅᓂᒃᑳᓕᐊᕈᑎᖏᓐᓂᑦ 

ᒪᐃᑐᕆᒃᔅ−ᒥ, ᐃᓗᓕᖃᖅᑐᒥᑦ ᐱᓕᕆᐊᖑᔪᑦ ᐃᖏᕐᕋᕙᓪᓕᐊᓂᖏᓐᓂᑦ ᖁᓕᕇᖑᔪᓂᑦ ᑲᒪᔾᔪᑎᐅᔪᓂᑦ 

ᕿᒥᕐᕈᔭᐅᒋᐊᓕᓐᓂᑦ ᐊᒻᒪᓗ ᐊᖏᖅᑕᐅᒋᐊᓕᓐᓂᑦ ᐃᓅᔪᓐᓃᕈᑎᐅᔪᓐᓇᖅᑐᒥᑦ ᖃᓄᐃᓐᓂᖅᑕᖃᖅᐸᑦ. 

ᑖᓐᓇ ᐱᓕᕆᑦᑎᐊᕐᒪᖔᑕ ᖃᐅᔨᒪᔾᔪᑎ ᐊᑐᖅᑕᐅᖃᑦᑕᖅᑐᖅ ᑲᒪᔾᔪᑎᐅᓪᓗᓂ ᐊᓪᓗᖅᑕᐅᓯᒪᔪᓂᑦ 

ᑲᒪᔾᔪᑎᖃᕆᐊᓕᓐᓂᑦ, ᐊᒻᒪᓗ ᓴᖅᑭᔮᕆᐊᖅᑎᑕᐅᓗᑎᒃ ᓱᓕᓐᖏᑦᑐᑦ ᐅᓂᒃᑳᓕᐊᒥᓃᑦ. ᑖᓐᓇ ᓄᑖᖅ 

ᐅᓂᑳᖃᕈᑎᐅᔪᖅ ᐃᓅᔪᓐᓃᕈᑎᐅᔪᓐᓇᖅᑐᓂᑦ ᖃᓄᐃᓐᓂᖅᑕᖃᕋᐃᑉᐸᑦ ᐃᓚᓯᓂᐅᓂᐊᖅᑐᖅ 

ᐊᓪᓗᖅᑕᐅᓯᒪᕙᓚᐅᖅᑐᓄᑦ ᑭᒡᒐᖅᑐᐃᔨᐅᔫᑉ ᐅᖃᐅᓯᕇᓐᓇᖅᐸᓚᐅᖅᑕᖏᓐᓂᑦ. ᐱᒋᐊᖅᑎᑕᐅᓂᖓᑦ 

ᓯᕗᓪᓕᖅᐹᖁᑎᑦᑕ ᐃᓗᓕᖅᑐᔫᑉ ᓱᕈᓯᕐᓂᑦ ᓴᐳᒻᒥᑦᑎᓂᕐᒥ ᐃᑲᔪᖅᑕᐅᖁᔭᐅᔪᓂᑦ ᑐᓂᕐᕈᑎᖃᕐᓂᕐᒥᑦ 

ᐅᓂᒃᑳᖃᕐᓃᑦ ᐱᕝᕗᐊᕆ 2025-ᒥ ᐃᓕᑕᕆᔭᐅᔪᓐᓇᖅᓯᔪᔪᖅ, ᐱᑎᑦᑎᓪᓗᓂ ᐊᑑᑎᖃᓪᓚᕆᑦᑐᓂᑦ 

ᑐᑯᓐᓈᕐᓂᐅᔪᓂᑦ ᑐᓂᕐᕈᑎᒋᔭᐅᓲᑦ ᐃᑲᔪᖅᑕᐅᖁᔭᐅᓪᓗᑎᒃ ᖃᐅᔨᒪᔭᐅᔾᔪᑎᖏᓐᓂᑦ, ᐱᑎᑦᑎᓪᓗᑎᒃ 

ᖃᖓᒃᑰᖅᑕᓯᒪᓂᖏᓐᓂᑦ, ᓴᖑᕙᓪᓕᐊᓂᐅᔪᓂᓪᓗ ᐱᖁᑦᑐᑕᐅᓂᐅᕙᑦᑐᑦ, ᐊᒻᒪᓗ ᐊᕕᑦᑐᖅᓯᒪᓂᖏᓐᓂ 

ᓄᓇᕗᑦ ᐊᔾᔨᒌᓐᖏᓐᓂᖏᑦ. ᑲᑎᓪᓗᒋᑦ, ᑖᒃᑯᐊ ᐊᓯᔾᔩᔾᔪᑏᑦ ᓴᖅᑭᐸᓪᓕᐊᑎᑦᑎᔪᑦ 

ᖃᐅᔨᒪᓇᕐᓂᖅᓴᐅᔪᓂᑦ ᑭᒃᑯᑦ ᐸᓯᔭᒃᓴᒫᖑᒻᒪᖔᑕ ᐊᒻᒪᓗ ᐱᓕᕆᐊᖃᕆᐊᑦᑕᐅᑎᒋᔪᓐᓇᖅᑐᒥᑦ 

ᐊᐅᓚᑦᑎᔾᔪᑎᐅᔪᒥᑦ, ᐃᑲᔪᖅᓰᔪᒥᑦ ᐱᐅᓂᖅᓴᒃᑯᑦ ᐊᓂᒍᐃᖃᑦᑕᖁᓪᓗᒋᑦ ᓱᕈᓰᑦ ᐃᓚᒌᓪᓗ 

ᓄᓇᕗᓕᒫᒥ.” 
 

ᑲᑎᒪᔨᕋᓛᑦ ᑕᑯᒻᒪᑕ ᐊᓂᒍᖅᓯᒪᔪᑦ ᐅᓂᒃᑳᓖᑦ ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᑎᕋᐅᑎᓂᑦ ᐱᔾᔪᑎᓖᑦ 

ᐱᖃᓯᐅᔾᔨᖃᑦᑕᖅᓯᒪᓐᖏᒻᒪᑕ ᖃᐅᔨᒪᔾᔪᑎᐅᔪᓂᑦ ᐅᕝᕙᓘᓐᓃᑦ ᓈᓴᖅᑕᐅᓯᒪᔪᓂᑦ ᐱᔾᔪᑎᖃᖅᑐᑎᒃ 

ᑐᕚᕆᒐᔭᒃᓴᐅᖏᓐᓂᖓᓂᑦ, ᓱᓕᓐᖏᓐᓂᖏᓐᓂᓪᓗ, ᓇᑭᓐᖔᕐᓂᖏᓐᓂᓪᓗ ᑐᑭᓯᐅᒪᔾᔪᑎᑦ. ᑭᒡᒐᑐᐃᔨᓕ 

ᖁᔭᒋᔭᖃᖅᓯᒪᔫᒐᓗᐊᖅ ᐱᓕᕆᕕᐅᔪᒥᑦ “ᐅᖃᑦᑎᐊᒻᒪᕆᓲᖑᓂᖏᓐᓄᑦ ᐊᒻᒪᓗ ᐅᑉᐱᓇᕐᓂᖏᓐᓂᑦ” 

ᐅᖃᐅᓯᕆᓪᓗᓂᐅᑦ ᑖᓐᓇ ᐊᔪᕐᓂᐅᓯᒪᔪᖅ, ᑭᓯᐊᓂᓕ ᐊᖅᑭᑎᐊᖅᑕᐅᔭᕆᐊᖃᕐᒪᑦ.  
 

ᑲᑎᒪᔨᕋᓛᑦ ᐊᑐᓕᖁᔨᕗᑦ: 

  

4. ᑖᓐᓇ ᐃᓄᓕᕆᔨᒃᑯᑦ ᐱᓕᕆᕕᖓᑦ ᖃᐅᔨᒪᑦᑎᐊᕋᓱᐊᖁᔭᐅᓪᓗᓂ ᓯᕗᓂᑦᑎᓐᓂ ᐅᓂᒃᑳᓕᐊᓕᒫᑦ 

ᐱᔾᔪᑎᓖᑦ ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᑎᕋᐅᑎᓂᑦ ᓄᓇᕗᒻᒥ ᐃᓚᖃᖁᔭᐅᓪᓗᑎᒃ ᐅᓪᓗᒥᒨᖓᔪᓂᑦ 

ᓇᓗᓇᐃᖅᑐᐃᔾᔪᑎᓂᑦ ᖃᐅᔨᒪᔾᔪᑎᐅᔪᓂᑦ ᐱᔨᑦᑎᕋᐅᑎᐅᔪᓂᑦ ᓄᓇᕗᒻᒥ ᓱᕈᓯᕐᓄᑦ ᒪᒃᑯᑦᑐᓄᓪᓗ. 

ᑲᑐᔾᔨᖃᑎᒌᓐᓂᖅ ᑐᑭᒧᐊᑦᑎᑦᑎᓂᕐᓗ 

ᐅᓂᒃᑲᕆᔪᔭᖏᓐᓂ, ᑲᑎᒪᔨᕋᓛᑦ ᑕᑯᔪᒻᒪᑕ ᓄᓇᕗᑦ ᒐᕙᒪᖓ ᓴᖅᑭᖅᓯᓯᒪᓕᕐᒪᑦ ᓱᕈᓯᕐᓄᑦ ᐃᑲᔪᖅᑎᒌᑦ ᓱᕈᓰᑦ 

ᐋᓐᓂᖅᑕᐅᖃᑦᑕᕐᓂᖏᓐᓂᑦ ᑲᒪᒋᕙᐅᑦᑎᐊᖏᑦᑐᓂᓪᓗ ᐊᖏᖃᑎᒌᒍᑎᑦ, ᑭᓯᐊᓂᓕ ᑐᑭᓯᓇᓚᐅᓐᖏᑦᑐᖅ 

ᑖᓐᓇ ᐊᖏᖃᑎᒌᒍᑎ ᐊᑐᓕᖅᑎᑕᐅᓂᐊᕐᒪᖔᖅ ᐊᐅᓚᑦᑎᔨᐅᖃᑕᐅᔪᓄᓕᒫᖅ ᐅᕝᕙᓘᓐᓃᑦ 

ᐊᑐᓕᖅᑎᑕᐅᒐᓗᐊᕐᒪᖔᖅ ᑐᑭᒧᐊᑦᑎᑕᐅᓪᓗᓂ. ᓈᓚᓐᓂᖃᖅᑎᑦᑎᔪᓂ ᐅᖃᐅᓯᖏᑦ ᑭᐅᔭᖅᑐᖅᓯᒪᔪᑦ 

ᓈᓚᓐᓂᖃᖅᑎᑦᑎᔪᓂ ᓇᓗᓇᐃᖅᓯᓯᒪᓚᐅᕐᒪᑕ ᑖᓐᓇ ᐊᖏᖃᑎᒌᒍᑎ ᐅᓪᓗᒥ ᕿᒥᕐᕈᔭᐅᒻᒪᑦ. 

 

 

ᐱᓕᕆᕕᖓᑦ ᓯᕗᓕᖅᑎᓂᑦ ᒐᕙᒪᐅᖃᑎᒌᓂᓪᓗ ᐱᓕᕆᐊᖃᖅᑎᒃᑭᑦ ᐱᓕᕆᔨᖓ ᐃᒪᐃᓕᓯᒪᔪᒻᒪᑕ: 

“ᐅᑉᐱᕈᓱᖁᔭᕋ ᒪᓕᒐᓕᐅᖅᑎ ᑖᒃᑯᐊ ᐱᓕᕆᔨᕗᑦ ᐱᓕᕆᔪᓐᓇᕐᓂᓕᒫᖏᓐᓂᑦ ᐱᓕᕆᕙᒻᒪᑕ 

ᑕᒪᓐᓇ ᑲᒪᒋᒐᓱᐊᖅᑐᒍᔭ ᑕᒪᑐᒧᖓᐅᕙᓪᓚᐃᔪᖅ ᒐᕙᒪᓕᒫᖅ ᐱᓕᕆᖁᔭᐅᓯᒪᕗᖅ 

ᐅᖃᐅᓯᐅᓯᒪᓪᓗᓂᓗ. ᑕᐃᒪᐃᓕᐅᖅᑐᑎᒃ, ᑲᑐᔾᔨᓗᑎᒃ ᐱᓕᕆᓗᑎᒃ ᒐᕙᒪᒃᑯᑦ 

ᐱᓕᕆᕕᕈᓘᔭᖏᓐᓂᑦ ᑎᒥᖁᑎᖏᓐᓂᓪᓗ ᐱᓕᕆᐊᖃᕐᓗᑎᒃ ᑖᒃᓱᒥᖓᒃᓴᐃᓐᓇᖅ 

ᑐᕌᖅᑕᐅᒐᓱᐊᖅᑐᒥᑦ, ᐊᒻᒪᓗ ᐅᕙᓂ ᐅᖃᐅᓯᖃᖅᑐᒍᑦ, ᐱᓕᕆᐊᖃᕐᓂᕐᒥᑦ ᓱᕈᓰᑦ 

ᖁᓄᔪᕐᓂᐊᖅᑕᐅᓂᒃᑯᑦ ᐋᓐᓂᖅᑕᐅᖃᑦᑕᖅᑐᓂᑦ. 

 

ᑐᕌᖓᐃᓐᓇᕋᓱᐊᕈᒪᒐᒪ ᐱᐅᔪᓄᑦ, ᐊᒻᒪᓗ ᑐᑭᓯᓪᓗᑎᒃ ᐱᓕᕆᐊᖑᓪᓚᕆᒻᒪᑦ, ᑕᐃᒫᖏᓛᒃ 

ᒫᓐᓇᑦᑕᐅᑎᒋ ᓴᖅᑭᔮᓐᖏᒃᑲᓗᐊᖅᑎᓪᓗᒋᑦ, ᑭᓯᐊᓂᓕ ᐅᑉᐱᕈᓱᖁᔨᔪᖓ ᐱᓕᕆᐊᖑᓪᓚᕆᒻᒪᑦ. 

ᐱᓕᕆᐊᖑᓂᖓ ᐃᓚᖃᕆᐊᖃᖅᑐᖅ ᑲᑎᑎᕆᓂᕐᒥᑦ ᐊᑐᐊᒐᓕᐅᕐᓂᕐᒥᑦ ᐱᕙᓪᓕᐊᑎᑦᑎᔪᓂᑦ. 

ᐱᓕᕆᐊᖑᔪᓂᑦ ᐊᐅᓚᑦᑎᓂᕐᒥᑦ, ᐊᒻᒪᓗ ᐱᔨᑦᑎᕋᐅᑎᖃᖅᑎᑦᑎᓃᑦ ᒐᕙᒪᓕᒫᒥ. 

ᐅᑉᐱᕈᓱᑦᑐᖓ ᑕᑎᒋᔪᓐᓇᖅᑐᒋᓗ ᒥᓂᔅᑕᓄᑦ ᑐᖏᓕᐅᖃᑎᒃᑲ ᐅᕙᓂ ᐃᒃᓯᕚᖃᑎᒋᔭᒃᑲ 

ᐊᑐᖅᑐᑕ ᓱᕈᓰᑦ ᐋᓐᓂᖅᑕᐅᖃᑦᑕᖅᑐᑦ ᑲᒪᒋᔭᐅᑦᑎᐊᖃᑦᑕᖏᑦᑐᓪᓗ 

ᐱᓕᕆᐊᖑᒋᐊᕐᓂᖏᓐᓄᑦ ᐊᖏᖃᑎᒌᒍᑎᓄᑦ ᑲᒥᒪᔨᕋᓛᖑᔪᑦ ᑕᐃᒪᐃᓕᐅᓪᓚᕆᒻᒪᑕ.” 

 

 

ᑕᐃᒪᐃᓕᐅᖅᑕᐅᒐᓗᐊᖅᑐᑎᒃ ᐅᑉᐱᕆᔭᐅᔪᒪᔪᓄᑦ, ᒪᓕᒐᓕᐅᖅᑏᑦ ᑲᑎᒪᔨᕋᓛᓂ ᓱᓕ ᐃᓱᒫᓘᑎᖃᖅᐳᑦ ᑖᓐᓇ 

ᐊᐅᓚᑦᑎᔾᔪᑎᐅᔪᖅ ᐊᖅᑭᑦᑕᐅᓯᒪᔪᖅ ᒫᓐᓇ ᐊᔾᔨᒌᓐᖏᑦᑐᓂᑦ ᐱᔨᑦᑎᕋᐅᑎᓄᑦ ᐃᓯᖅᕕᖃᕐᒪᑕ. 

ᓈᓚᓐᓂᖃᖅᑎᑦᑎᔪᓂ ᐅᖃᐅᓯᖏᓐᓂᑦ ᐃᓕᓐᓂᐊᖅᑐᓕᔨᒃᑯᑦ ᐱᓕᕆᕕᖓᓂᑦ ᐱᓕᕆᔨᖓ 

ᓇᓗᓇᐃᖅᑐᐃᑲᓐᓂᕈᓐᓇᓚᐅᖅᑐᖅ ᖃᐅᔨᒪᔭᒥᓂᒃ ᑖᒃᓱᒥᖓ ᐃᓱᒫᓗᒋᔭᐅᔪᒥᑦ:   

 

“ᓱᕈᓰᑦ ᐊᓐᓂᖅᑕᐅᖃᑦᑕᕐᓂᖏᑦ ᓱᓂᒧᑐᔪᐊᓘᒻᒪᑕ. ᐅᖃᐅᓯᒃᑰᔪᓐᓇᖅᑐᖅ. ᑎᒥᖓᒎᔪᓐᓇᖅᑐᖅ. 

ᓴᓂᒧᑐᔪᐊᓘᒻᒪᓂᓛᒃ. ᐊᒻᒪᓗ ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᕕᖓᑦ − ᐅᖃᕈᑎᒐᒃᑯ 

ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᕕᖓ − ᓱᔪᓐᓇᖅᑕᕗᑦ ᐃᓱᓕᑦᑕᖅᕕᖃᕕᐅᑎᒻᒪᑕ. 

ᐅᖃᐅᓯᖃᕈᓐᓇᖅᑐᒍᑦ ᖃᐅᔨᑲᐃᔾᔪᑎᖃᕐᓗᑕ ᐸᓯᒃᓯᒍᑦᑕ ᖁᓄᔪᕐᓂᐊᖅᑕᒥᓂᐅᓱᒋᑦᑎᓗᑕ; 

ᐅᓂᒃᑲᖃᕈᓐᓇᖅᑐᒍᑦ ᓴᖅᑭᖅᓯᓂᒥᓂᑦᑎᓐᓂᑦ. ᐊᓯᐊᒎᖅᕕᖃᕋᓂ ᐅᖃᕆᐊᖃᕐᓂᖃᖅᑐᒍᑦ. 

ᑕᐃᒪᓕ ᐅᖃᐅᓯᖃᕋᐃᒐᑦᑕ ᑐᓂᓲᕆᒐᑦᑎᒍ ᐱᓕᕆᕕᐅᔪᒧᑦ ᑲᒪᒋᔭᐅᓂᐊᕐᒪᑦ, ᑲᓇᑕᒥ 

ᐸᓖᓯᒃᑯᓐᓄᑦ, ᐊᒻᒪᓗ ᑕᕝᕗᖓ ᐱᖃᑕᐅᒋᐊᖃᕐᓂᕗᑦ ᐃᓱᖃᖅᑐᓂ… 

 

ᐊᐱᖅᑯᑏᓪᓕ ᑭᐅᔪᒪᒐᒃᑯ, ᖃᐅᔨᒪᔭᐅᑐᐃᓐᓇᐸᑉᐹᑦ? ᐃᓱᒪᔪᖓ ᑖᓐᓇ ᓴᓂᒧᑐᓗᐊᖅᑐᒥᑦ 

ᐅᖃᕐᓂᐅᓱᒋᓪᓗᒍ. ᐃᓱᒪᒐᒪ ᐱᓕᕆᒐᓱᑦᑐᖃᕐᓂᓕᒫᖏᓐᓂ ᐊᒻᒪᓗ ᐱᓕᕆᑦᑎᐊᕋᓱᑎᓪᓗᒋᑦ 

ᐱᓕᕆᒐᓱᑦᑐᖃᓲᖑᒻᒪᑦ. ᐃᒪᐃᓕᐅᓐᖏᓇᑦᑕᓕ ᑎᓴᒪᑦ ᐱᓕᕆᕕᐅᔪᑦ ᑲᑎᖃᑦᑕᕋᑎᒃ ᐊᒻᒪᓗ 

ᐱᓕᕆᐊᒃᓴᕋᓗᐊᖏᑦ ᐱᔭᕇᖅᑕᐅᕙᒐᑎᒃ ᒪᑐᐃᖓᐃᓐᓇᓕᖅᑐᑎᒃ. 

ᐅᖓᑖᓃᒻᒪᑕ ᑲᒪᒋᔪᓐᓇᖅᑕᑦᑕ, ᐱᔾᔪᑎᒋᓗᒋᑦ ᑲᓐᖑᓇᖅᑐᓕᕆᓂᕐᒧᑦ ᐃᓱᒫᓘᑎᑦ, 

ᑭᓯᐊᓂᓕᖃᐃ ᑕᒪᓐᓇ ᕿᒥᕐᕈᐊᕆᐊᖃᓕᖅᑕᕗᑦ, ᐊᑐᕐᓗᒍ ᐊᐅᓚᔾᔭᐃᒋᐊᕈᑎ ᐸᕐᓇᐅᑎᖓ 

ᓱᕈᓰᑦ ᐋᓐᓂᑎᖅᑕᐅᖃᑦᑕᖅᑐᑦ ᐱᓪᓗᒋᑦ ᑐᑭᒧᐊᒍᑎᒃᓴᐅᔪᓂᑦ ᓄᓇᕗᒻᒥ.” 

 

 

ᓈᓚᓐᓂᖃᖅᑎᑦᑎᔪᓂ ᐅᖃᐅᓯᖏᓐᓂ, ᑭᒡᒐᖅᑐᐃᔨ ᐃᒪᐃᓕᓚᐅᖅᑐᖅ:  

“ᐃᓚᖓᑦ ᐃᓱᒫᓗᓇᖅᑐᖅ ᑕᑯᓲᕆᔭᕗᑦ ᐊᔭᐅᕆᔾᔪᔾᔨᓪᓗᑕ ᐃᑲᔪᕋᐃᒐᑦᑕ, ᐊᒻᒪᓗ ᑕᑯᓪᓚᕆᓚᐅᖅᑐᑎᒍ 

ᐃᓅᔪᓐᓃᕈᑎᐅᔪᓐᓇᖅᑐᓂᑦ ᐋᓐᓂᖅᑐᒥᓂᕐᓂᑦ ᕿᒥᕐᕈᓪᓗᑕ, ᐊᒻᒪᓗ ᐅᕙᓂ ᐅᖃᐅᓯᐅᓯᒪᒻᒥᔪᖅ, 

ᑐᑭᒧᐊᑦᑎᑕᐅᓂᖏᑦ ᐅᕝᕙᓘᓐᓃᑦ ᑲᑐᔾᔨᖃᑎᒋᒍᑎᐅᓂᖏᑦ ᐱᓕᕆᕕᐅᔪᓄᑦ ᐱᓪᓗᒋᑦ 

ᐊᔾᔨᖐᓐᖏᑦᑐᕈᓘᔭᐃᑦ, ᐃᓛᒃ ᑭᖑᓂᖓᒍᑦ ᖃᐅᔨᒋᐊᕐᓂᐅᔪᓂᑦ ᐱᓗᐊᖅᑐᒥ. ᐆᑦᑑᑎᒋᓗᒍ 

ᐃᓱᒫᓗᓇᖅᑐᖅᑕᖃᖅᐸᑦ ᓯᕗᓂᑦᑎᓐᓂ ᐱᔾᔪᑎᖃᖅᑐᒥᑦ ᐃᓅᓱᑦᑐᒥᑦ ᐊᒻᒪᓗ ᐱᓕᕆᕕᐅᔪᑦ 

ᑲᑐᔾᔨᔭᕆᐊᖃᖅᐸᑕ, ᑐᓴᐅᒪᖃᑎᒌᒋᐊᖃᖅᐸᑕ ᐱᔨᑦᑎᕋᖅᑕᐅᓗᓂ ᑕᐃᓐᓇ ᓱᕈᓯᖅ, ᒪᒃᑯᑦᑐᖅ, ᐊᒻᒪᓗ 

ᐃᓚᒋᔭᖏᑦ. ᐊᑲᐅᓐᖏᓕᐅᕈᑎᑕᖃᖅᑐᖅ ᑕᑯᖃᑦᑕᖅᓯᒪᔭᑦᑎᓐᓂᑦ, ᑕᐃᒃᑯᐊ ᐃᓛᒃᑯᑦ ᐊᔭᐅᕆᒋᐊᖅᑏᑦ 

ᒪᑭᒋᐊᕆᐊᖅᑐᑎᒃ ᐱᓕᕆᕖᑦ ᑲᑐᔾᔨᑎᑕᐅᓗᑎᒃ, ᐅᖃᖃᑎᒌᒋᐊᖅᑎᑕᐅᓗᑎᒃ ᑕᐃᒫᒃ ᑲᑐᔾᔨᑎᐊᕐᓗᑎᒃ 

ᐱᔨᑦᑎᕋᖃᑦᑕᕈᓐᓇᓂᐊᕐᒪᑕ.” 

 

 

ᑭᒡᒐᖅᑐᐃᔨᐅᔪᖅ ᓴᖅᑭᖅᑕᐅᖁᔨᓚᐅᕐᒥᔪᖅ “ᐅᓂᒃᑳᖃᕆᐊᖃᕐᓂᕐᒥᑦ” ᑎᑎᕋᖅᓯᒪᓂᖅᑕᖃᖁᓪᓗᒍ ᐱᖁᔭᐅᔪᒥ 

ᖃᐅᔨᒪᑦᑎᐊᕈᑎᐅᓂᐊᖅᑐᒥᑦ ᖃᐅᔨᒋᐊᖅᑕᐅᕙᒃᑲᓗᐊᕐᒪᖔᑕ ᐃᑲᔪᖅᑕᐅᒋᐊᖃᖅᑐᑦ, ᐊᑐᐃᓐᓇᕐᓗᑎᒃ 

ᑲᓐᖑᓇᖅᑐᓕᕆᓂᕐᒥᑦ.   

 

ᑭᒡᒐᖅᑐᐃᔨ ᐃᒪᐃᓕᐅᓚᐅᖅᑐᖅ:  

 

“ᑕᐃᒪᓕ ᐅᖃᐅᓯᕆᓗᒍ ᑭᖑᓂᖓᒍᑦ ᖃᐅᔨᒋᐊᖅᑕᐅᓂᖅ ᐅᖃᑦᑎᐊᒻᒪᕆᒍᓐᓇᖅᑐᖓ ᑖᓐᓇ 

ᐃᓱᒫᓗᓇᕐᒪᑦ, ᐱᓕᕆᑦᑎᐊᖅᑐᖃᕐᒪᖔᖅ ᖃᐅᔨᒪᔾᔪᑎᓂᑦ ᐊᖅᑭᑦᑐᖃᕆᐊᖃᖅᐸᓪᓚᐃᔪᖅ 

ᒐᕙᒪᒃᑯᑦ ᐱᓕᕆᕕᓕᒫᖏᓐᓂ, ᐊᒻᒪᓗ ᑐᑭᒧᐊᑦᑎᑕᐅᔪᓂᑦ ᐃᑲᔪᖅᑕᐅᔪᓄᑦ 

ᐊᐅᓚᑦᑎᔾᔪᑎᐅᔪᒥᑦ, ᐊᒻᒪᓗ ᐅᖃᐅᓯ ᐊᑐᕆᐊᖓ ᐱᐅᒋᓲᕆᓐᖏᓇᒃᑯ “ᐊᐅᓚᑦᑎᔾᔪᑎ”. 

ᑐᑭᒧᐊᑦᑎᑕᐅᒋᐊᖃᕐᒪᑕ ᐃᓄᓕᕆᔨᒃᑯᓐᓄᑦ ᐃᑲᔪᖅᑕᐅᔪᑦ ᑕᐃᒫᒃ ᑭᒃᑯᓕᒫᑦ, ᐊᒻᒪᓗᓗᐃᓛᑦ 

ᑐᓴᐅᒪᖃᑎᒌᑦᑎᐊᕐᓗᑎᒃ ᒐᕙᒪᒃᑯᑦ ᐱᓕᕆᕕᖏᑦ ᑕᒪᐅᖓ ᐃᓄᒻᒧᓪᓗ ᐱᔨᑦᑎᕋᖅᑕᐅᔪᒧᑦ.” 

 

 

ᑲᑎᒪᔨᕋᓛᑦ ᐊᑐᓕᖁᔨᕗᑦ: 

 

 

  

5. ᑖᓐᓇ ᒐᕙᒪᖓ ᓄᓇᕗᑦ, ᐊᐅᓚᑕᐅᓗᑎᒃ ᐱᓕᕆᕕᖓᓄᑦ ᓯᕗᓕᖅᑎᓂᑦ 

ᒐᕙᒪᐅᖃᑎᒌᓂᓪᓗ ᐱᓕᕆᐊᖃᖅᑎᒃᑯᑦ, ᐋᖅᑭᒃᓯᓗᑎᒃ ᐊᐅᓚᑦᑎᔾᔪᑎᐅᓂᐊᖅᑐᒥᑦ 

ᐱᓕᕆᕖᑦ ᑲᑐᔾᔨᓂᖏᓐᓂᑦ ᑕᑭᒧᐊᑦᑎᑦᑎᓂᕐᒥᑦ ᖃᐅᔨᒪᑦᑎᐊᕈᑎᐅᔪᒥᑦ ᓱᕈᓰᑦ 

ᒪᒃᑯᑦᑐᓪᓗ ᓄᓇᕗᒻᒥ ᐱᕙᒃᑲᓗᐊᕐᒪᖔᑕ ᐸᖅᑭᔭᐅᓂᕐᒥᑦ ᐱᔨᑦᑎᕋᖅᑕᐅᓂᕐᒥᓪᓗ 

ᐱᒋᐊᖃᓪᓚᕆᑦᑕᖏᓐᓂᑦ. 

ᑐᓴᐅᒪᖃᑎᒌᓐᓂᖅ 

ᑐᓴᐅᒪᔭᐅᓕᖅᑎᑦᑎᓂᖅ ᐱᔪᓐᓇᐅᑎᖏᓐᓂᑦ ᓱᕈᓰᑦ ᒪᒃᑯᑦᑐᓪᓗ ᐱᒪᕆᐊᓘᓪᓗᓂ ᐱᓕᕆᐊᒃᓴᕆᔭᐅᕗᖅ 

ᑭᒡᒐᖅᑐᐃᔨᒃᑯᑦ ᐊᓪᓚᕝᕕᖓᓄᑦ. ᒪᓕᒐᓕᐅᖅᑏᑦ ᖁᔭᓕᔪᑦ ᑭᒡᒐᖅᑐᐃᔨᐅᔪᒥᑦ ᐊᓪᓚᕝᕕᖓᑕ 

ᐱᓕᕆᓂᕆᕙᑦᑕᖏᓐᓂᑦ ᐱᕙᓪᓕᐊᑎᑦᑎᓪᓗᑎᒃ ᓱᕈᓰᑦ ᐱᔪᓐᓇᐅᑎᖏᓐᓂᑦ ᐃᓕᓐᓂᐊᕈᑎᓂᑦ 

ᐊᑐᖅᑕᐅᔪᓐᓇᓛᖅᑐᓂᑦ ᐃᓕᓴᕕᓐᓂ. ᑲᑎᒪᔨᕋᓛᑦ ᖁᕕᐊᓱᓚᐅᖅᑐᑦ ᖃᐅᔨᒋᐊᒃᓴᖅ ᑕᐃᓐᓇ ᑭᒡᒐᖅᑐᐃᔨᐅᔫᑉ 

ᐃᒻᒥᓂᒃ ᐊᔭᐅᕆᔾᔪᔾᔨᓂᕐᒧᑦ” ᐃᓕᓐᓂᐊᕐᓂᐅᔪᒥᑦ ᐊᑐᒃᑲᓂᕐᓂᕐᒪᑕ ᐃᓕᓐᓂᐊᖅᑎᑕᐅᓐᓂᕐᒪᑕ 

ᐃᓕᓐᓂᐊᖅᑎᓄᑦ ᐊᒥᓱᑲᓪᓚᓐᓂ ᐃᓕᓴᕕᓐᓂ ᓄᓇᕗᒻᒥ.  

ᑕᐃᑲᓂ ᒪᐃ 2024-ᒥ ᐅᓂᒃᑲᓕᐊᒥᓂᖏᓐᓂ, ᑲᑎᒪᔨᕋᓛᑦ ᑲᔪᖏᖅᓴᐃᓯᒪᒻᒪᑕ ᑭᒡᒐᖅᑐᐃᔨᐅᔪᒥᑦ 

ᐱᓕᕆᒋᐊᒃᑲᓐᓂᖁᔭᐅᓪᓗᓂ ᖃᐅᔨᒋᐊᖃᑦᑕᓂᕐᒥᑦ ᐱᓕᕆᖃᑎᖃᕐᓂᒥᓪᓗ ᓱᕈᓯᕐᓂᑦ ᒪᒃᑯᑦᑐᓂᓪᓗ ᖃᓄᕐᓕ 

ᐃᓱᒪᖃᕐᒪᖔᑕ ᑐᓴᖅᑕᐅᖃᑦᑕᓂᐊᕐᒪᑕ ᐱᔾᔪᑎᖃᖅᑐᓂᑦ ᐱᔨᑦᑎᕋᐅᑎᓂᑦ ᐊᑐᐃᓐᓇᐅᑎᑕᐅᕙᑦᑐᓂᑦ ᒐᕙᒪᒃᑯᑦ 

ᐱᓕᕆᕕᖏᓐᓄᑦ. 

ᑲᑎᒪᔨᕋᓛᑦ ᐃᒪᐃᖁᔨᓯᒪᒻᒥᒻᒪᑕ ᐊᓂᒍᖅᓯᒪᔪᓂ ᑖᓐᓇ ᑭᒡᒐᖅᑐᐃᔨᐅᔪᖅ ᓱᕈᓯᕐᓄᑦ ᒪᒃᑯᑦᑐᓄᓪᓗ 

ᐃᓱᒪᒃᓴᖅᓯᐅᕈᑎᖃᖁᔭᐅᓪᓗᓂ ᓴᖅᑭᖅᓯᓂᕐᒥᑦ ᒪᒃᑯᑦᑐᓂᑦ ᐅᖃᐅᔾᔨᒋᐊᖅᑎᐅᔪᓂᑦ ᑲᑎᒪᔨᓂᑦ 

ᐊᐅᓚᖃᑦᑕᕋᔭᖅᑐᓂᑦ ᐊᔾᔨᐸᓗᖓᒍᑦ ᑭᒡᒐᖅᑐᐃᔨᐅᑉ ᐃᓐᓇᑐᖃᕐᓂᑦ ᐅᖃᐅᔾᔨᒋᐊᖅᑎᖁᑎᖏᑕ. 

ᒪᓕᒐᓕᐅᖅᑏᓪᓕ ᑭᓯᐊᓂ ᖁᓅᒻᒥᕈᔪᓚᐅᖅᑐᑦ ᖃᐅᔨᒐᒥᒃ ᐊᓪᓚᕝᕕᖓ ᐱᓕᕆᖃᑎᖃᖅᓯᒪᓐᖏᒻᒪᑦ 

ᐊᓪᓚᕝᕕᖓᑕ ᐃᓐᓄᑐᖃᕐᓂᑦ ᐅᖃᐅᔾᔨᒋᐊᖅᑎᖏᓐᓂᑦ 2023-2024-ᒥ ᐱᔾᔪᑎᖃᖅᑐᑎᒃ ᑕᐃᒃᑯᐊ 

ᐃᓐᓇᑐᖃᐃᑦ ᑎᒃᑯᐊᖅᑕᐅᓯᒪᔾᔪᑎᖏᑦ ᐃᓱᓕᑦᑐᐃᓐᓇᐅᓐᓂᕐᒪᑕ. 

 

ᑲᑎᒪᔨᕋᓛᑦ ᐊᑐᓕᖁᔨᕗᑦ: 

 

ᑲᑎᒪᔨᕋᓛᑦ ᖁᕕᐊᒋᔭᖃᓚᐅᖅᑐᑦ ᖃᐅᔨᒋᐊᒃᓴᖅ ᑖᓐᓇ ᐱᓕᕆᕕᐅᔪᖅ ᓴᖅᑭᖅᓯᓯᒪᓕᕐᒪᑦ ᓄᑖᖑᔪᒥᑦ  

ᐅᕐᓂᓗᒃᓴᖅᕕᐅᔪᒥᑦ ᐊᓪᓚᕝᕕᒻᒥᑦ ᐃᑲᔪᖅᓰᖃᑦᑕᓂᐊᖅᑐᒥᑦ ᐃᓚᒌᓂᑦ ᐃᓱᒫᓘᑎᖃᖅᐸᑕ 

ᐱᔨᑦᑎᕋᖅᑕᐅᓂᖏᓐᓂᑦ ᐃᓄᓕᕆᔨᒃᑯᑦ ᐃᓚᒌᑦᑎᐊᖅᑐᓕᕆᔨᖏᓐᓄᑦ ᐱᖃᓯᐅᔾᔭᐅᓗᑎᒃ ᓱᕈᓰᑦ 

ᓴᐳᒻᒥᔭᐅᓂᖏᑦ ᐊᒻᒪᓗ ᐊᖏᕐᕋᖃᖅᑎᑕᐅᓗᑎᒃ ᐸᖅᑭᔭᐅᓂᕐᓄᑦ, ᐊᒻᒪᓗ ᑲᒪᕕᐅᓗᓂ ᐊᑲᖅᓴᖏᑦᑐᖃᕋᐃᑉᐸᑦ 

ᐱᔨᑦᑎᕋᐅᑎᐅᔪᓂᑦ ᖃᐅᔨᒪᑦᑎᐊᕋᓱᐊᕐᓗᑎᒃ ᒪᓕᒃᑲᓗᐊᕐᒪᖔᑕ ᐋᖅᑭᑦᑕᐅᓯᒪᔪᓂᑦ ᒪᓕᑦᑕᐅᖁᔭᐅᔪᓂᑦ.  

 

ᑲᑎᒪᔨᕋᓛᑦ ᐊᑐᓕᖁᔨᕗᑦ: 

 

 

  

6. ᑖᓐᓇ ᑭᒡᒐᖅᑐᐃᔨᐅᔪᖅ ᓱᕈᓯᕐᓄᑦ ᒪᒃᑯᑦᑐᓄᓪᓗ ᕿᓂᖁᔭᐅᓪᓗᓂ ᓂᕈᐊᕋᒃᓴᐅᔪᒪᔪᓂᑦ 

ᐊᒻᒪᓗ ᑎᒃᑯᐊᖅᑕᐅᓗᓂ ᐃᓐᓇᑐᖃᕐᓂᑦ ᐅᖃᐅᔾᔨᒋᐊᖅᑎᒃᓴᓂᑦ ᐊᓪᓚᕝᕕᖓᓄᑦ 

ᑭᒡᒐᖅᑐᐃᔨᐅᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐱᔪᓐᓇᖅᓯᑐᐊᓪᓚᕆᑉᐸᑦ. 

7. ᑖᓐᓇ ᐱᓕᕆᕕᖓᑦ ᐃᓄᓕᕆᔨᒃᑯᑦ ᑐᓂᓯᖃᑦᑕᖁᔭᐅᓪᓗᑎᒃ ᐅᓂᒃᑳᓕᐊᒥᓂᖏᓐᓂᑦ 

ᒪᓕᒐᓕᐅᖅᕕᒻᒧᑦ ᐱᔾᔪᑎᖃᖅᑐᓂᑦ ᐊᐅᓚᑕᐅᓂᖏᓐᓂᑦ ᓱᕈᓯᕐᓂᑦ 

ᐱᓕᕆᖃᑎᖃᑦᑎᐊᓂᕐᒧᑦ ᐊᓪᓚᕝᕕᖓᑕ ᐱᖃᓯᐅᔾᔭᐅᓗᑎᒃ ᓇᓗᓇᐃᖅᑐᖅᓯᒪᔪᑦ 

ᖃᓄᐃᑦᑐᓂᑦ ᐅᕐᓂᓗᒃᓴᕐᓂᐅᔪᓂᑦ ᐃᓱᒫᓘᑎᐅᔪᓂᓪᓗ ᑐᓂᓯᔭᐅᓯᒪᒻᒪᖔᑕ ᐊᒻᒪᓗ 

ᖃᓄᐃᓕᐅᖅᑐᑎᒃ ᐱᓕᕆᐊᖃᕆᐊᕐᓂᕐᒪᖔᑕ ᑕᒪᒃᑯᓂᖓ. 

ᐃᓱᓕᓪᓗᒍ, ᑲᑎᒪᔨᕋᓛᑦ ᓇᐅᑦᓯᖅᑐᖅᑎᐅᔪᑦ ᒐᕙᒪᒃᑯᑦ ᐊᐅᓚᓂᖏᓐᓂᑦ ᑮᓇᐅᔭᖅᑐᕈᑎᖏᓐᓂᓪᓗ ᖁᔭᓕᕗᑦ 

ᑭᒡᒐᖅᑐᐃᔨᐅᔪᒥᑦ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐃᖅᑲᓇᐃᔭᖅᑎᖏᓐᓂᓪᓗ ᑲᔪᓰᓐᓇᖅᑐᒥᑦ ᐱᓕᕆᑦᑎᐊᖏᓐᓇᕐᒪᑕ 

ᐊᔭᐅᕆᔾᔪᔾᔨᓪᓗᑎᒃ ᐱᓗᒋ ᐱᔪᓐᓇᐅᑎᖏᑦ ᐱᒍᒪᔭᖏᓪᓗ ᓄᓇᕗᒻᒥ ᓱᕈᓰᑦ ᐊᒻᒪᓗ ᒪᒃᑯᑦᑐᑦ. 

 

ᑲᑎᒪᔨᕋᓛᑦ ᖁᔭᒋᔭᖃᓪᓚᕆᑦᑐᑦ ᐅᖃᑦᑎᐊᒻᒪᕆᖃᑦᑕᕐᓂᖏᓐᓂᑦ ᐊᒻᒪᓗ ᒪᑐᐃᖓᑦᑎᐊᖅᑐᑎᒃ 

ᐅᖃᖃᑕᐅᖃᑦᑕᓚᐅᕐᒪᑕ ᓈᓚᓐᓂᖃᖅᑎᑦᑎᓂᐅᔪᒥ ᑭᐅᔾᔪᑎᖃᖅᑐᑎᒃ ᐃᓱᒫᓘᑎᒋᔭᐅᔪᓂᑦ ᓴᖅᑭᖅᑕᐅᓯᒪᔪᓂᑦ 

2023-2024-ᒥ ᐊᕐᕌᒍᑕᒫᖅᓯᐅᑎᖏᓐᓂ ᐅᓂᒃᑳᓕᐊᒥᓂᖏᓐᓂ ᑭᒡᒐᖅᑐᐃᔨᐅᔫᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ. 

 

ᒪᓕᒐᓕᐅᖅᑏᑦ ᖁᕕᐊᓱᓪᓚᕆᓚᐅᖅᑐᑦ ᖃᐅᔨᒋᐊᒃᓴᖅ ᐱᓕᕆᖃᑎᒌᑦᑎᐊᕐᒪᑕ ᐊᓪᓚᕝᕕᖓᑦ ᓱᕈᓯᕐᓄᑦ 

ᒪᒃᑯᑦᑐᓄᓪᓗ ᐊᒻᒪᓗ ᓯᕗᓕᖅᑎᐅᔪᓂᑦ ᓄᓇᕗᑦ ᒐᕙᒪᖓᑕ ᐱᓕᕆᕕᖏᓐᓂᑦ. ᓈᓚᓐᓂᖃᖅᑎᑦᑎᓂᐅᔪᒥ 

ᐅᖃᐅᓯᐅᓚᐅᖅᑐᑦ ᓇᓗᓇᐃᖅᑐᐃᓚᐅᕐᒪᑕ ᐊᒥᓱᐊᓗᓐᓂᑦ ᐆᑦᑑᑎᒋᔭᐅᔪᓐᓇᖅᑐᓂᑦ ᐃᖅᑲᓇᐃᔭᑦᑎᐊᖅᑐᓂᑦ, 

ᐸᐸᑦᑎᑎᐊᖅᑐᓂᑦ, ᓇᓪᓕᒍᓱᓐᓂᑯᓪᓗ ᐱᓕᕆᖃᑦᑕᖅᑐᓂᑦ ᐱᓕᕆᕖᑦ ᐃᓗᖏᓐᓂ ᑖᒃᑯᐊ ᐃᓄᓕᕆᔨᒃᑯᑦ, 

ᐋᓐᓂᐊᖅᑕᐃᓕᓕᕆᔨᒃᑯᑦ, ᐃᓕᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᒪᓕᒐᓕᕆᔨᒃᑯᑦ ᑭᐅᖃᑦᑕᖅᑐᑎᒃ ᐊᐱᖅᑯᑎᓂᑦ 

ᐃᓱᒫᓗᒋᔭᐅᔪᓂᑦ ᓴᖅᑭᖅᑕᐅᓯᒪᔪᓂᑦ ᑭᒡᒐᖅᑐᐃᔨᒧᑦ. 

 

ᑲᑎᒪᔨᕋᓛᑦ ᐃᓕᑕᖅᓯᒍᒪᒻᒥᔪᑦ ᐊᒃᓱᕈᖅᑐᑎᒃ ᑐᓂᕐᕈᑎᒋᓯᒪᓪᓗᑎᒃ, ᐱᓕᕆᖃᑦᑕᕐᒪᑕ ᓄᓇᕘᑉ 

ᐃᖅᑲᓇᐃᔭᖅᑎᖏᑦ ᐱᖃᓯᐅᔾᔭᐅᓪᓗᑎᒃ ᓄᓇᓕᓐᓂ ᐃᓄᓕᕆᔩᑦ ᐊᒻᒪᓗ ᐃᓚᒌᑦᑐᓕᕆᔩᑦ, ᐋᓐᓂᐊᓯᐅᖅᑏᑦ 

ᐊᒻᒪᓗ ᐋᓐᓂᐊᕕᓐᓂ ᐃᖅᑲᓇᐃᔭᖅᑏᑦ, ᐊᒻᒪᓗᑦᑕᐅᖅ ᐃᓚᒋᔭᐅᔪᑦ ᑲᓇᑕᒥ ᐸᓖᓯᒃᑯᓐᓄᑦ 

ᐱᑕᖃᖅᑎᑦᑎᕙᒻᒪᑕ ᐱᑕᖃᕆᐊᖃᓪᓚᕆᑦᑐᓂᑦ ᐃᑲᔪᖅᓰᔾᔪᑎᓂᑦ ᐊᒻᒪᓗ ᐱᔨᑦᑎᕋᐅᑎᓂᑦ ᓱᕈᓯᕐᓄᑦ 

ᒪᒃᑯᑦᑐᓄᓪᓗ ᓄᓇᕗᒻᒥ ᓄᓇᓕᖏᓐᓂ.  

 

ᑲᑎᒪᔨᕋᓛᑦ ᑐᒃᓯᕋᖅᑐᑦ ᑭᐅᔾᔪᑎᑦ ᐆᒧᖓ ᐅᓂᒃᑳᓕᐊᒥᓂᕐᒧᑦ ᑐᓂᔭᐅᖁᔭᐅᓪᓗᑎᒃ ᑲᑎᒪᔨᕋᓛᖑᔪᓄᑦ 

ᒪᓕᓪᓗᑎᒃ ᒪᓕᒐᕐᒥᑦ 91(5)−ᒥᑦ ᒪᓕᒐᖏᓐᓂ ᒪᓕᒐᓕᐅᖅᕕᖓᑕ ᓄᓇᕗᑦ.  


